
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Монгол орон хэзээнээс хүн зоны өлгий нь билээ. Тиймээс ч эл газрын уугуул иргэний өвөг дээдсийн олон үеийн түүх-соёлын дурсгал монгол нутгаас элбэг олддог юм. Тэр эртний дурсгалын нэгэн эзэн нь Ордосоос олдсон малташийн хүн болно. Ордосын Ямаан ус хэмээх газраас нээн илрүүлсэн энэ хүн нь одоогоос 100 000 жилийн өмнө аж төрөн сууж байсны дээр бие бялдар, байдал төрхөөрөө өнөөгийн хүний өвөг-неандерталь маягийн хүнтэй төслөг, нуруу намхан, толгой духны яс багацар, хөмсөгний яс урагшаа төвгөр ажээ. Монгол нутгийн өмнөдөөс олдсон эл олдвор нь тус газрын эртний оршин суугчдын үлдэл болох юм.

	Балар эртний хүмүүсийн хэрэглэж байсан багаж зэвсэг нь дээрхээс ч бүр өмнө үед хамаарагдах бөгөөд зэр зэвсгийн тийм дурсгал БНМАУ-ын Дундговь, Баянхонгор аймгийн нутгаас олдсон байна. Энэ зэвсэг он цагийн хувьд одоогоос 300000—500000 жилийн тэртээ үе буюу хуучин чулуун зэвсгийн доод шатанд холбогдоно. Ийм зэвсэг бас тус улсын өмнөд, баруун өмнөд нутагт олонтоо тохиолдохын дээр хуучин чулууны дунд шатны хүний бууц суурин баруун, зүүн төв Монголоос арвин олдож байгаа нь тэр үед хүн ам олширч, орон газраа тэлсээр байсныг харуулж байна.

	Хуучин чулууны дээд шат (барагцаалбал, 40000—8000 жилийн тэртээ) нь мөстлөгийн эцсийн үетэй тохирох бөгөөд цаг улирал нь одоогийнхоос ялгаваргүй болж, орчин цагийн газарзүйн бүслүүр бий болсон байна. Энэ үед хүний бие бялдар эрс өөрчлөгдөн өнөөгийн хүний төрхийг олжээ. Багаж зэвсгээ хийх арга барил, аж ахуй, нийгмийн харилцаа, зан заншил, аж байдал нь ихэд хувьсжээ. Үүнийг Улаанбаатар хот орчим, Архангай, Өвөрхангай, Сэлэнгэ аймгийн нутгаас олдож байгаа биет дурсгал, анхны хүй нэгдлийн анчны буурь бууц бэлхнээ гэрчилж байна.

	Хуучин чулуунаас шинэ чулуунд шилжих үе болох Дундад чулууны зэвсгийн зохих хөгжлийн шатыг дамжин, шинэ чулуунд 12000 орчим жилийн тэртээ шилжин оржээ. Дундад чулууны үеийн дурсгал Ерөө зэрэг газраас олдсоны дээр шинэ чулуун зэвсгийн олдвор бичил чулуун зэвсэг Монголын говирхог нутгаас элбэг олддог болно.

	Шинэ чулууны хожуу үед эхийн эрхт ёс халагдах эх үүсвэр тавигдахын зэрэгцээгээр монгол нутагт байсан овог аймгуудад дотоодын эгэл арилжаа үүсэж байжээ.

	Чулуун зэвсгийн сүүл үед Монголд оршин суугчид нь хөдөлмөрийн багаж зэвсгээ улам сайжруулан төмөрлөг зэвсэг үйлдэх болсон байна. Монгол оронд манай эриний өмнөх II мянган жилийн түрүү хагасаас анхны төмөрлөг эдлэл гарч, хоёрдугаар хагаст нь мал аж ахуй үүсжээ. Төмөрлөг зэвсгийн зонхилох дурсгал нь хүрэл зэвсэг болох бөгөөд тэр цагийн соёлын зүйлс нь дөрвөлжин булшны олдвор, бугын чулуу зэрэг болно. Энэ үеийн хүн нь орчин цагийн монголжуу хүнтэй төстэй байжээ.

	Манай эриний өмнөх IV—III зуунаас эхлэн монгол нутагт оршин суугчид нь төмрийн үед шилжин орж, тэр цагийн овог аймгууд нь нүүдлийн мал аж ахуйг дагнан эрхлэх болж, тариалан, гар үйлдвэр бүхий суурин иргэнтэй өргөн харилцаа холбоо тогтоож байсан байна. Үүний хамтад овгийн байгуулал задран ангит нийгмийн үр хөрөнгө боловсорч улс төр тогтоход хүргэжээ.

	 


§ 1. МОНГОЛЧУУДЫН ЭРТНИЙ ӨВӨГ ДЭЭДЭС

	 

	Монгол оронд анхны төр улсыг үүсгэгчид нь МЭӨ IV зууны үед хүчирхгээр мандаж, их гүрэн байгуулан, Төв Азийн түүхэнд ул мөрөө тод үлдээсэн Хүннү нар болно.

	Хүннүгийн овог аймаг нь хятадын Инь улсын үе буюу  МЭӨ XIV зууны цагт нангиад сурвалжид «Гүйфан» (Гүй нарын хязгаар буюу чөтгөдийн орон) «Гүньи», «Сюньюнь» «Жун», «Бэйди» (умард ди) гэх зэрэг нэрээр мэдэгдэж байгаад МЭӨ IV зуунаас «Хүннү» (Сюнню) хэмээн нэршсэн байна.

	Хүннү гэдэг нэрийг янз янзаар тайлбарладаг бөгөөд зарим нь «Хүн» хэмээх боол гэсэн үг гэнэ. Ямар ч атугай «хүнь», «хүн», «ху» гэдэг нь тэдгээр аймгийн биеэ нэрлэдэг өөрсдийн нь жинхэнэ нэр аж. Тиймээс энэ нь «хүн» гэсэн утгатай монгол үг ч гэх нь бас буй. Харин «Бэйди» гэдэг нь «умард ди» гэсэн хятад үг болох бөгөөд энэ нь монголчуудын язгуур болсон Бида улсын нэртэй дуудлага төстэй аж.

	Хүннү нарын гол дурсгал нь одоогийн БНМАУ-ын төв нутаг Сэлэнгэ Хүний гол, Хэнтийгээс олддог бөгөөд тэдгээрээс хамгийн алдартай, баялаг нь Хараагийн Ноён уулын булшны хэрэглэгдэхүүн болно. Эдгээр булшны олдворын нэлээд нь өнөөгийн монгол угсаатны соёлын зүйлтэй ижилдүү байна. Жишээлбэл: Хүннүгийн булшнаас гарсан ширмэл ширдгийн хээ зээг чимэг нь орчин үеийн монгол (торгууд) ширдэгтэй адилхан байна. Мөн барилгын зарим чимэглэл, хээ угалз нь одоогийн монгол ширдгийн хээтэй төстэй усан сүлжээ маягтай байдаг.

	Түүнчлэн Хүннү хэлний дурсгал ч бас монгол үгтэй дүйдэг юм. Жишээ нь: Хүннүгийн удмын хүний нэрд монголтой ойролцоо үг нэлээд тохиолдож байна. Үүнд: Түмань (түмэн), Чжичжи (жижиг), шилэ (шил), хүжен (хүчин), хуханье (хүүхэн), кюби (хуби-хувь) Дүлүнки (түрэмхэй-түрэмгий), мохуай-мохой (могой), дэнгиз (тэнгис), харь мүрин (хар морин), сибадуй (сүбээдэй), шихү (шихи), кюбүлэ (хубилай), хүлүгү, хүлигү (хүлигү, үлүгү, илүү) г. м. Бас ийм эгэл үгс ч байна. Жишээлбэл «шаньюй» (сайн-сайд-хаан) эчжи (эш хатан, ээж, эхнэр), сютугэ (шитюгэн-шүтээн), «оуто» (оутог-отог), чэнли гүтү» (тэнгэрийн хүүд) «түци», (түшээ, түшиг, түшмэл) «доуло» (дов), «таотү» «таньси» (тахь) гэх мэт1.

	Түүнээс гадна тахилга мөргөл үйлдэж, найр наадам хийх, нас барагсдыг оршуулах зэрэг заншил нь хожмын монголчуудын заншилтай төсөөтэй байдаг.

	Иймд Хүннү нарыг удам гарлын хувьд монгол угсаатан байсан гэж үзэж болох юм. Гэхдээ тэднийг түрэг угсаатан байсан гэдэг үзэл байдгийг нь дурдан өнгөрч үл болно.

	Хүн судлалын шинжилгээнээс үзвэл, Хүннүгийн булшнаас гарсан хүмүүсийн толгойн ясны хэв маяг нь монголжуу их арьстны нэгэн салбар палеосибирийн болон Төв Азийн хэв маягт хамаарагддаг байна. Мөн Хүннүгийн овгийн бүрэлдэхүүнд ч монголын язгуурын зарим овог ясны нэр гардаг. Нийтдээ Хүннүгийн 19 аймаг, 4 том овгоос Хуянь хэмээх эрхэм овог байсан ба тэр нь Сяньбийн «Тоба», Жужаны «Нирун», «Хиан»; Монголын «Хиад» (Хиад боржигон) гэсэн нэртэй холбоотой болно.

	Хүннү нарын олонх нь монгол орны өмнөд зах Ордос хавиар нутаглаж байгаад МЭӨ III зууны сүүлчээр Хүннү аймгууд нэгдэн хүчирхэг улс болж, хавь ойрынхоо олон аймгийг эрх нөлөөндөө оруулжээ. Энэ улсыг үндэслэгч нь Хүннүгийн зонхилогч Модун шаньюй (МЭӨ 209—176 онд төр барьсан) болно.

	Хүннү улсын нутаг дэвсгэр нь өмнө зүг түмэн газрын Цагаан хэрэм, Ордос нутаг, хойгуураа Байгал нуур, баруун тийш Ил Тарвагатай, Шинэ хязгаар (Синьжяи), зүүн тийш Умард Солонгос хүрч, Улсын төв хааны өргөө нь Орхон, Туулын сав газарт байжээ.

	Хүннү улсын бүрэлдэхүүнд түрэг, монгол, хамниган угсааны аймгууд оролцож байсны дээр нийгэм-эдийн засгийн байгууллын хөгжлийн янз бүрийн шатанд оршиж байв. Хүннү улс нь нийгмийн хөгжлөөрөө анхан шатны боол эзэмшигч, феодалын өмнөх үеийн шинж бүхий улс байжээ. Хүннү гүрэн нь эдийн засгийн хувьд бат суурин дээр үүсэн тогтсонгүй, зэр зэвсгийн хүчээр нэгтгэсэн, хоорондоо нягт холбоо хэлхээ сул, нийгмийн хөгжлийн алаг цоог шатанд байсан аймгуудын хэврэг нэгдэл байсан учир Хүннү улс удаан хугацаагаар тогтнож чадсангүй. Хүннү улсын харьяанд багтсан аймгуудын тэмцэл хөдөлгөөн, язгууртнуудын эрх мэдлээ булаалдсан хямрал, хятадын Хан улсын дайсагнагч бодлого хавчлага шахалт нь эл улсыг бутлан задруулах шалтгаан болсон байна.

	Энэ бүхний дүнд МЭӨ 53 онд Хүннү улс хоёр хуваагдаж, Хуханье шаньюй тэргүүтэй хэсэг нь Хан улсын харьяат болж говийн урд гарч, Цагаан хэрмийн араар нутаглан, Чжичжи шаньюйгаар толгойлуулсан хэсэг нь улсынхаа тусгаар тогтнолыг хамгаалан тэмцэж, Хан улс ба Хуханьегийн цэргийн довтолгоонд байнга нэрвэгдэн шахагдсаар сүүлдээ Алтай, Дорнод Туркестанд хэсэг нутаглаж байгаад алс өрнө зүг зайлан нүүдэллэжээ. Хэдийгээр Хүннү нарын ихээхэн хэсэг нь алс баруун зүг цацагдан одсон авч одоогийн БНМАУ-ын нутагт 100 гаруй өрх хүннү айл, өвөр монголд 200 гаруй мянган хүннү хүн тус тус үлдэж хоцорчээ.

	Гадагш нүүсэн Хүннү нар МЭ IV зууны сүүлчээр Баламбер хаанаар толгойлуулан Арал, Каспий, Хар Тэнгис хүрч, сармат, алан нарын олон аймгийг өөртөө нэгтгэн V зууны эхээр Хоёр мөрөн (Меспотами) Бага Азид довтлон, улмаар Төв Европт нэвтрэн оржээ. Өрнөд Хүннү нь Атилла (МЭ 445—453 онд төр барьсан)-гийн үед маш хүчирхэг болж, Дон мөрнөөс Дунай хүртэлх уудам их газар нутгийг харьяалан байгаад Аттилаг нас барсны дараа улс нь сарнин мөхжээ2.

	Эдгээр Хүннү нь янз бүрийн угсаа бүхий олон аймагтай хутгалдан байсан тул угсаатны бүрэлдэхүүнээрээ Азийн Хүннүгээс ялгаатай болж түүх сударт «Гунны» (Хүнн) хэмээн нэрлэгджээ. Хүнн нарын соёл нь тэдний очсон гол нутаг болох Дунай мөрний Паноны талд хожим нүүдэллэн ирсэн Мажаруудад холбогдолтой болсон байна.

	Азийн Хүннү нь МЭ I зууны үед Хятадын Хан улсын эсрэг бослого гаргаж, төрийнхөө тусгаар тогтнолыг сэргээн IV зууны эхээр зүүн Хан улсын хойд мужуудыг эзлэн авч Өмнөд Хүннүгийн түрүү Чжао улс (304—329), умард Лян улс (397—400), Ся улс (407— 431) зэрэг хэд хэдэн улсыг байгуулж байжээ.

	Ийнхүү түүхэн дэх Хүннү улсын үе халагдсан авч Хүннү улс нь олон аймгийг нэгтгэсэн Төв Азийн анхны томоохон улс байсан учир түүний нийгэм-улс төрийн хөгжил, соёл аж байдалд гарсан ололт дэвшилтүүдийг Хүннүгийн дараа монгол газар ноёрхлоо тогтоосон аймаг улсууд залгамжлан авчээ.

	Хүннүгийн халааг авсан Сяньби нар нь Хүннүтэй худ ургийн барилдлага бүхий давхар байгууламж (дуальная организация)-ийн зохион байгуулалттай аймаг байв. Тэд нарыг Хүннүгээс зүүгээр нутаглаж байсан тул хятад сурвалж бичигт Дунху буюу Дорнод Ху гэж нэрлэжээ. Дунхугийн холбоонд Сяньби, Ухуань, Улохоу, Күмоси зэрэг аймгууд багтаж байсан ба газар нутаг нь одоогийн Дорнод монгол, өмнөд Манжуур болон Хянганы нуруугаар савлаж байжээ.

	МЭӨ III зууны сүүлчээр Хүннүд цохигдон сарнисан боловч МЭ II зууны үед Ухуань, Сяньби гэдэг нэрээр сэргэн гарч иржээ. Сяньби улс II—IV зууны үед хүчирхэгжиж мандаж байгаад Хүннүгийн шууд угсааны Жүжан аймагт дарагдан мөхсөн байна.

	Сяньби ухуань гэдэг нь оршиж очсон газрын нь нэг бөгөөд хожим нь тэднээс салбарласан Хүннү, Дунхугийн холбооны аймгуудын нэрийг залгамжлан зүүсэн олон монгол аймаг, омог яс бий болжээ. Жишээлбэл: Сяньбигээс удамласан Муюн аймгийн нэг хэсэг Түгүхүнь (Тогон) нь Хөх нуурт очиж нутаглан, IV—VII зууны үед тусгай улс байгуулж явжээ. Тэдний залгамчир нь БНХАУ-ын Ганьсу, Цинхай мужид оршдог Дунсян, Монгор (Ту) нарын холилдсон эртний Хор аймгийн өвөг дээдэс гэлцдэг.

	Мөн Сяньбийн төрөл Тоба аймгийн дотор «Юлянь» (эгүлэн буюу үүл), «Чину» (Чинуа буюу чоно) гэдэг овог байсан нь Киданы «Елюй», монголын «Чинос» зэрэг овгийн нэрд уламжлагдсан байна. Энэчлэн «ухуань» нь хожим мөхөн (одоо Өвөр монголын Жоу-Удын аймагт буй) «улохоу» (улохунь) олхонууд (XIII зууны хамаг Монголын худ аймаг), хожмын халх олгонууд болсон бололтой.

	Күмоси нь «күмүн күмүс» (хүн) гэсэн утгатай монгол нэр болох бөгөөд эд нар нь X—XII зууны Кидантай хамгийн ойр төрлийн аймаг байв.

	Нэгэнт улс орон даяар Сяньби нар ноёрхох болсон тул эртний Хүннүгийн үлдэл нь Сяньбид нийлэн уусжээ. Ингэснээр «Сяньби эцэгтэй, Хүннү эхтэй», «тоба-сяньби» гэдэг шинэ угсаа аймаг гарч ирсэн байна. Өөрөөр хэлбэл, Сяньбийн нэгэн хэсэг нь хүннүгийн үлдэгдлийг уусган шингээж тоба аймаг болсон гэж эрдэмтэд үздэг билээ3.

	Сяньби нарын эдийн боловсрол, оюуны соёл, зан заншил нь хожмын монголчуудтай их л төслөг байжээ. Сяньбичууд арьс нэхий үслэгээр хийсэн дээл хувцас өмсөж байсан бөгөөд тэрхүү дээлийн энгэр нь буруу тийш зөрдөг, тэдний дуртай өнгө нь улаан өнгө байв. Эрчүүл нь үсээ хусаж, эмэгтэйчүүд нь үсээ дорогш унжуулан шүр, сувд хадсан өндөр малгай өмсдөг байжээ.

	Арьс ширийг боловсруулан хээ угалз гарган, элдэв уут сав үйлдэхийн зэрэгцээгээр модон эдлэл, эмээл хазаар, хутга мэс, бамбай дуулга, эвэр нум хийн, төмөр боловсруулж байлдааны нарийн зэвсэг дархалж байжээ.

	Нүүдэл хийх, цэрэг мордох, баяр ёслол болоход хуар морин тэрэг (гурвалсан морь хөллөсөн тэрэг) хэрэглэдэг байв. Худ ураг бололцохдоо хүчний хүргэн орж хадмындаа хоёр жил болоод бэрээ мордуулж аваачна.

	Орон гэрээ ямагт нар ургах зүг хандуулах, суухдаа хөлөө нугалах, мах сүү айраг болон өөрсдөө тарьсан ногоо будааг хүнсэнд хэрэглэнэ. Мөн тогоо нэрж шимийн архи гаргана. Нас барагсдыг оршуулахдаа авсалж, морь хувцас хунарыг нь шатаахын дээр талийгаачийн сүнсийг харж мануулахаар нохой сэтэрлэн алж дагуулдаг өвөрмөц заншилтай байжээ. Шүтдэг шашин нь бөө мөргөл, бурхны шашин байв.

	Мөн хүмүүсийн дагаж явах ёс журмыг тусгасан хэв хуультай байжээ. Сяньби нарын заншил ийнхүү эртний Хүннү, хожмын монголынхтой адил төстэй байсан нь тэднийг монголчуудын эртний өвгийн нэгэн болохыг ноттой болгож байна.

	МЭ III зууны дундуур Сяньби аймгийн холбоо задарч хэд хэдэн тусгаар аймаг болон салснаас Муюн, Тоба аймаг ялгаран гарчээ.

	Муюн нар нь III зууны сүүлчээр одоогийн Өвөр монголын зүүн талаар нутаглаж байсан ба тэдний тэргүүлэгч нарын дотроос Муюнхай гэгч товойн гарч Сяньбийн зарим аймгийг нэгтгэн, улмаар Хятад улсыг довтлон, 318 онд өөрийн улсыг байгуулан биеэ Шаньюй хэмээн өргөмжилсөн байна. Түүнийг нас барсны дараа хүү Муюн хуань эцгийн орыг залган улсаа Янь гэж нэрлэн өөрийгөө ван өргөмжлөөд Лүнчин хотыг нийслэл болгожээ. Үүнээс хойш түүний хүү Муюн-Чуний үед нутгаа зүүн тийш умард Солонгос хүртэл тэлсэн байна. Хэдий тийм боловч Янь улсын эрх баригчид язгууртан нар Хятадын нөлөөнд автан, дотоодын самуунд доройтсоор 410 онд Тоба нарт цохигдон мөхжээ.

	Тоба нар нь монгол нутгийн өмнөд ба баруун өмнөд хэсэгт улс төр байгуулан улмаар дорнод монгол, умард хятадад ноёрхлоо тогтоож байжээ.

	Тэднийг нангиад сударт «Тү-фү» буюу «гөрмөл гэзэгтэн» гэж тэмдэглэсний дээр Орхон түрэг бичээсэнд «Табгач», грек сударт «тавгач», араб түүхэнд «тамгадж» хэмээн бичсэн байдаг. Тиймээс Тоба гэдэг нь «тав гэзэгтэн» хэмээсэн үг гэж тайлбарладаг болжээ. Удам гарлын хувьд Хүннү, Сяньби хоёрын холимог аймаг бөгөөд МЭ IV зууны үед тэдний гурван том аймаг нэгдэж хүчирхэг улс болсон байна.

	Тоба нар нь зонхилогчоо «Туйин» гэж нэрлэдэг байв. Энэ нь Сяньби хэлээр «мэргэн, цэцэн» гэсэн утгатай уг аж. Туйин хэмээх үг нь эртний түрэг (Якут) хэлний «тойин», монголын «тойин» (тойн) гэдэгтэй холбоотой болно. Тоба нар туйин хэмээх хаанаа өргөмжлөхөд долоон хүн хар эсгий дээр залан ёсолдог байжээ. Энэ ёс нь Монголын хаад (Чингис, Хайсан зэрэг)-ийг ширээнд залахад алтан ургийн долоон хүн хаанаа цагаан эсгий дээр суулган ёслол үйлдэж байсан заншилтай хөл нийлж байна.

	Тобагийн нэгэн тэргүүлэгч Тоба-Гүй 386 онд биеэ ван өргөмжлөн улсаа Тоба-Вэй гэж нэрлээд зэргэлдээ аймгуудыг эрхэндээ оруулахын хамт умар зүгийн Гао-гюй (уйгур), Жужан зэрэг аймгуудыг байлдан дагуулж Хатан голоос хойших газар орныг эзэлжээ. Тоба-Гүй 398 онд өөрийгөө эзэн хаан өргөмжилж Пинчен (Датунгийн орчим) хотыг нийслэл болгожээ. Тоба-Вэй улсад эзэн харьяатын ёс хөгжиж феодалын түрүү үеийн улсын шинжийг нэлээд олсон байна.

	417 онд Тобагийн хүн ардыг хэд хэдэн аймаг болгон тус бүрд нь ахлагчийг томилон тэднийг гүн хэмээн нэрлэдэг болжээ.

	Тоба-Вэй улсын умард хэсгийн нүүдэлчид нь мал аж ахуй эрхлэн, өмнөд хэсэг буюу эзлэгдсэн хятад хүн ам нь газар тариалан эрхэлж байв. Тоба-Вэй улсад бурхны шашин ихэд дэлгэрч байсан байна. Мөн мод сийлж санаа нэвтрэлцдэг «кэмү» гэдэг бичиг хэрэглэхийн зэрэгцээгээр хятад бичгийг үндэслэн 425 онд зохиосон тусгай бичгээр ном зохиол гаргаж байв. Энэ бичиг нь Киданы их бичигтэй адил төстэй болно.

	Тобагийн хаад харьяат нүүдэлчин малчид болон хятадын ард түмнийг хатуу ширүүнээр дарлаж байсан учир бослого хөдөлгөөн олонтоо гарч байсны дээр умард хятадад ноёлон суусан Тобагийн хаад аажмаар хятадын нөлөөнд автан Сяньби-тоба хэл, хэв заншлаа мартаж уусахад хүрчээ.

	Чингээд Тоба-Вэй улс 535 онд зүүн, баруун хоёр Вэй улс болон салж 581 онд бүрмөсөн мөхсөн байна.

	Тийнхүү Хүннү Сяньбигээс удамласан Муюн, Тоба хэмээх хоёр аймаг тодрон гарч монгол орны өмнөд хэсэг, умард хятадад ноёрхлоо тогтоож байгаад мөхсөн авч тэдний соёлын уламжлал ор бараагүй болоогүй бөгөөд тэдэнтэй нэгэн үед байсан төрөл аймаг Жужан болон хожмын Кидан, монголын соёлд улбаа нь хадгалагдан үлджээ.

	Сяньби-Тоба угсааны улсууд мандаж байх үед одоогийн монгол нутгийн Хангайн уулсаар төвлөн нутагласан Жужаны хаант улс оршин байлаа. Жужаны гарлыг хятад сурвалж бичигт Хүннү, Дунхугийн төрөл Ху аймгийн нэгэн гэж тэмдэглэсэн байна. Жужаны анхны өвөг дээдсийг Мугулюй (Мухар гэсэн утгатай) гэх бөгөөд энэ хүн Жужан нарыг Тобай-Вэй улсын захиргаанаас гаргахын төлөө тэмцэж байсан ба түүний хүү Гюлүхай (Чулухай) тус аймгаа хураан цуглуулж, аймагтаа Жужан гэдэг нэр өгчээ.

	Жужан гэдэг нэрийг эрдэмтэд янз янзаар («сэцэн», «журам ёсон», «зөвшилдөх» гэсэн утгатай гэж) тайлбарладаг. Мөн «нүрун», «татар» «мүгүлюд» гэдэг нь Жужаны өөр нэг нэр нь гэж хэлдэг. Тэгээд ч Нирунг «Ниргун» (нуруу) гэсэн утгатай тэнгэр дээдсээс гаралтай хэмээх үгээр нэрлэсэн гэж тайлбарлах нь буй4.

	Жужан нар нь анхандаа буурай байгаад Шелунь хааны үед (394—409 онд) Гагюй, байгу зэрэг олон аймгийг эрх нөлөөндөө оруулан хүчирхэгжиж их улсын эзний «хаган» (ханы хан) хэмээх цол хэрэглэж, улсын байгууламжаа нарийсган хоёр гар болгон хувааж Селифа хэмээх их түшмэлээр захируулдаг болжээ. Жужан нь мал аж ахуй ан гөрөө эрхлэн VI зууны үеэс газар тариалан эрхэлж эхэлсэн байна. Жужаны хаант улсын нутаг нь өмнө зүг их говь, умард Байгал нуур, өрнө зүг Харашар, Дорнодод Солонгос хүрч байсан ба хааны орд өргөө нь Хангайн уулын хавьд байдаг байжээ. Жужаны хаант улс нь монгол газар мандсан феодалын түрүү үеийн улсын эхнийх нь бөгөөд тэр цагийн соёлын дурсгал БНМАУ-ын Төв нутаг Туул голын тэндээс олддог байна. Жужан нарын дунд бөө мөргөл зонхилох авч бурхны шашин нэвтэрч байжээ. Жужаны хаадын дотоодын хямрал, эзлэгдсэн аймгуудын бослого тэмцлээс улсын хүчин чадал суларсаар харьяалан байсан Түрэг аймгуудын бослогод нэрвэгдэн 555 онд мөхөж, Жужаны дийлэнх нь Түрэг улсын харьяанд орж, нэг хэсэг нь эртний Хүннүгийн замаар Өрнө зүг зайлан одсон нь Аварууд гэдэг нэрээр түүхэнд тэмдэглэгджээ.

	Тэрчлэн Европт Дунай мөрний сав газар бүхий авар булшнаас олдсон бүсний чимэглэл нь БНМАУ-ын Архангайн Бугат сумын нутгаас олдсон Жужаны үеийн бүсний чимэглэлтэй адилхан байгаа нь Жужан Авар хоёрын нэг угсаатан болохыг давхар нотолж байна.

	Жужан улсыг мөхөөсөн Алтайн түрэгүүд монгол газар ноёрхлоо тогтоон, VI зууны 80-аад он болоход Түрэгийн хаант улс ихэд өргөжин түүний бүрэлдэхүүнд олон янзын овог аймгууд багтжээ. Энэхүү түрэг хэмээх нь анхандаа Дундад Азиас Монгол хүртэлх өргөн уудам нутагт оршиж байсан олон аймгийн ерөнхий нэр байжээ. Тэдний дотор бугу, байырку, толонгет, бекли, кыбыр, сыгыр, булак, карлук, эдиз, таринах, забендер, таргай, баргур зэрэг олон аймаг багтаж нийт аймгуудын холбоогоо тирек (теле) гэж нэрлэж байжээ. Түрэг улсын үндэс нь «Он-ок-будун» буюу «10 омог иргэн» байсан гэж бас хэлдэг. Ер нь тирек гэсэн нь анхандаа цэргийн сурвалжтан баячуудын нэр байснаа сүүлд ноёлох овог аймгийн нэр болжээ. Түрэгийн хаант улсын төв нь Отюген (Хангай) уул, Орхон голд байсан тул Орхоны түрэг гэдэг нэрийг бас олжээ.

	VI зууны сүүлчээр Түрэгийн хаант улс дорно өрнө хоёр хэсэг болон хуваагдаж зүүн нь Телес, баруун нь Тардуш гэж нэрлэгдсэн байна. Түрэг улсын дотоодын хямралдааныг хятадын Тан улс ашиглан их цэргийн хүчээр түрэгийг дарснаар Түрэг улс, улс төрийн нэгдлээ 50 гаруй жил алдаж зүүн Түрэг Тан улсын эрхшээлд орсон байна.

	VII зууны 80-аад онд Түрэг аймгууд бослого гарган Тан улсын хараат байдлаас ангижирч тусгаар улс тогтнолоо сэргээсэн юм. Энэ үйлийг Күтлүг хэмээх язгууртан удирдсан бөгөөд дараа нь энэ хүн «Элтэрэс» буюу «улсыг хураагч» цолтой хаан болов. Түүний дараа 693 онд дүү Можо (Капаган) хаан сууж улсаа бэхжүүлсэн бөгөөд Можогийн дараа Элтэрэс хааны хүү Билгэ-Могирян 716 онд цэргийн нэрт жанжин, дүү Кюль-Тегийн тусламжтайгаар хаан ор суужээ. Билгэ хаан улсынхаа эдийн засаг, улс төрийн байдлыг бэхжүүлэхийг нэлээд оролдсон боловч тухайн үеийн гадаад, дотоодын олон ээдрээтэй явдлаас болж тэр бүр биелж эс чаджээ. VIII зууны 40-өөд онд зүүн Түрэг улс оршин тогтнох аргагүй болж, 745 онд Уйгар аймагт цохигдон мөхсөн байна.

	Уйгурууд нь манжид сурвалжид «Хуэйхуры», «хуйхуй» «Юаньхуры», «Хуэйгуры», «Уэры» гэж тэмдэглэгдсэн байдаг бөгөөд бас «Гагюй» буюу «өндөр тэрэгтэн» хэмээх нь ч буй. Харин «уйгур» гэдэг үг нь орчин үед «нэгдэл, нягтрал» гэсэн утгатай болжээ. Уйгар нь «10 уйгур»5, «9 огуз» гэсэн хоёр аймгаас бүрэлдэж байжээ. Уйгурууд нь III зууны үеэс Байгалын өмнө бие болон Умард, баруун хойд Хятад, Эрчис, Балхашийн орчимд нутаглаж байв. Уйгур улсыг үндэслэгч пь Пэйло хаан бөгөөд тус улсын хүчирхэгжсэн нь Моюнчур (746—759) хааны үед болно. Тэр цагт Уйгур улсын нутаг нь Алтайн уулсаас Хянганы нуруу, Соёны уулсаас Их Говь хүртэлх өргөн уудам газраар савлаж байв. Уйгурууд Дундад Азиас Хятад ордог худалдааны замыг мэдэлдээ аван, ойр зэргэлдээ улс оронтой өргөн харилцаж байсан байна. Уйгурын хаант улс нь феодалын түрүү үеийн улсын шинжтэй байсан бөгөөд мал аж ахуй заримдаа газар тариалан эрхэлж байжээ. Уйгурын үед Орхон голын савд байгуулсан Ордубалык буюу Балиглык (одоогийн Харбалгас), Сэлэнгийн орчимд Байбалык зэрэг хотыг барьсан ба улсын төв нь Отюкен (Хангайн нуруу)-нд байв. Уйгурууд нь Согдоос зээлдэж авсан уйгуржин үсэг хэрэглэж, бичгийн ажлыг хөгжүүлж байжээ. Уйгурууд нь Манихейн шашныг голлон шүтдэг байсны дээр Христосын несториан ёс, бурхан шашин, бөө мөргөлийг хамтад нь шүтэж байсан ба X зуунаас ислам машин шүтдэг болжээ. Ингээд Уйгурын хаант улс 840 онд Енисей мөрний киргизчүүдэд цохигдон мөхөж, нэг хэсэг нь Дорнод Туркестанд очиж, үлдэгсэд нь Монгол түрэг аймагтаа холилдон Киргизийн хаант улсын бүрэлдэхүүнд оржээ. Уйгурын хаант улсыг мөхөөсөн Киргиз нар нь түүхэнд Бэгүнь, Гяньгүнь, Гюйву, Гйегү. Гйе- гйес, Хакяньс, Хягас зэрэг олон янзаар нэрлэгдэж ирсэн ба Орхон бичигт Кыргыз хэмээн нэрлэгджээ. Кыргыз буюу Киргиз гэдэг нь «дөчин хүүхэн» гэсэн үг бөгөөд эдний удам нь дөчин бүсгүйгээс гарсан тул тийн нэрийдсэн гэж тайлбарладаг.

	Эртний Киргизийн хойчис нь одоогийн Хягас буюу Хазас гэх нь ч бас буй. Киргизүүд 710—711 оны орчим Түрэг улсын захиргаанд орж явсаар 758 оноос Түрэгийн халааг авсан. Уйгур улсад эзлэгдэн байгаад олон жил ширүүн тэмцэл хийсний үр дүнд 840 онд Уйгур улсын төрийг мөхөөн, өөрийн улсыг байгуулсан байна. Киргиз улсад Түрэгийн адил «эл» хэмээх язгууртай «кара бүдүн» хэмээх жирийн ардаас бүрэлддэг үндсэн хоёр анги байсан ба ноёрхох ангид нь хаан, бэгүүд (ноёд) багтаж байв. Киргиз улсын гол шашин нь бөөгийн мөргөл байсан ба хэл нь Уйгур (хуйху) нартай адил бөгөөд Орхон бичиг хэрэглэж байжээ. Ийнхүү Киргиз улс Монгол нутгийн умард хэсэгт оршин мандаж байгаад X зууны үеэс Дорнод, Өмнөд Монголд хүчирхэг улс байгуулсан Кидан нарт шахагдан мөхсөн боловч Монголчуудын дунд хиргис яс овгийг хадгалсан хүмүүсийн удам, Киргизийн булш дурсгал (хиргис хүүр) өнөө болтол үлджээ.

	Монгол оронд Түрэг аймгууд ноёрхлоо тогтоон улс гүрэн байгуулж асан цагт монгол угсааны аймгууд хэрхэж байсан тухай асуудал ихээхэн сонирхолтой юм. Түүхийн зарим бичигт VI зууны үеэс анхлан Түрэг аймаг хүчирхэгжин Жужан улсыг мөхөөснөөс хойш монгол угсаатан сураггүй болдог бөгөөд үүний учрыг заримдаа ойлгоход монгол түрэг хоёр байлдан монгол нь хядагдаж үлдсэн ганц хоёр хүн нь алс бөглүү газар очиж өнө болтол бүгэн суусан тухай Эргүнэ Хунгийн домгийг гол болгон монгол газар монгол угсааны хүн огт үлдээгүй мэтээр ухаарах нь буй. Аливаа дайн байлдааны улмаас аймаг улсаараа зайлан одох явдал байдаг боловч ор мөргүй арилах нь тун ховор, мөнөөх ялан дийлэгч нь ч гэсэн огт харьяатгүй болохыг яахан хүсэх билээ. Байдлыг үзвэл, 732 онд босгосон Түрэгийн жанжин, хунтайж Кель-тегиний хөшөөний Орхон бичээсэнд Түрэг улс мандаж байх цагт зүүн хойгуур «Татар» аймаг оршин захирагдсан ба өмнүүр VI зууны үед Киданы зарим хэсэг харьяалагдсан тухай гардаг. Мөн нангиад сурвалжид ч дадан, киданы тухай тодорхой өгүүлдэг. Түүнчлэн түрэг угсаатнууд татаарыг «тогуз-гуз», «тогуз-татар» гэж нэрлэж байсан нь илэрхий байна. Ингэхлээр түрэг, уйгурын ноёрхлын үеийн монгол угсааны аймгийн байдлыг тодруулах нь чухал юм. Судалгаанаас үзвэл, монгол орны зүүн хойгуур нутаглаж байсан «Огуз-татар» буюу шивэйн олон аймгийн хэсэг ляоси-сяньби угсааны татар, кидан нь жужаны орыг орлон түрэг аймгуудтай тэмцэлдэж, зарим тохиолдолд хятад улсыг түшмэг болгож ашиглан, тусгаар тогтнолынхоо төлөө тэмцэж байсан байна. Тиймээс ч түрэг аймгуудын гол дайсан нь тэд нар байжээ. Тэрхүү татар аймаг 9 аймгийн холбоо байсан бөгөөд бүрэлдэхүүнд нь: Баркуй (баргу) татар, Камаши татар, Ниучи татар, Терат татар, Тутукулиут татаар, Койн (ойн) татар, Чаган татар, (энэ нь 9 татарын тоонд үл болно) Алчи татар, Айириут, Буйируут зэрэг аймаг багтаж байв. Тэд нар Түрэг, Уйгурын эсрэг удаа дараа тэмцэж байсан байна. Харин өмнө орших Кидан нь VII зууны үед Тан улс түрэгүүдийг бут цохиход хүчин хавсарсан ба хожим уйгурын эсрэг бас тийм тэмцлийг явуулж байлаа.

	Тэгээд Уйгур улсын умардаас Киргиз довтлон доройтуулахад дорнодоос нь Татар, Кидан нар ихэд шахалт үзүүлсэн бөгөөд тэр үед илүү хүчирхэг нь Кидан байв. Үүнээс тэмдэглэхэд Монгол дахь Түрэг аймгуудын ноёрхол төгссөн боловч монгол газар ганц ч түрэг үлдээгүй гэх буюу тэдний нөлөө оргүй арилсан гэж хараахан үл болно. Түрэг аймгуудын эзэмшлийн үед түүний харьяанд багтсан монгол угсаатны зарим аймаг түрэгжсэн нь бас буй. Тиймээс түрэг, уйгур, киргизийн удам угсааг хадгалсан овог яс монголчуудын дотор бас үлдсэн байна. Түүнчлэн монгол хэлнээ уламжлагдсан түрэг үгс, газар усны нэрс, түрэг уйгур хэлээр дамжин монгол хэлэнд орсон санскрит, перс нэр томьёо болон монгол үлгэр домогт нэвтрэн ирсэн иран-түрэг үлгэрийн дүр өнөө хүртэл мартагдаагүй хэлэлцэгдсээр буй.

	Эртнээс нааш монгол газар төр байгуулан мандаж агсан улсын шувтарга болж тус нутагт байсан олон аймаг нэгдэж эсгий туургатны нэгэн гэр улсыг байгуулах урьдач нөхцөл бий болсон түүхэн цаг үед оршиж байсан монгол угсааны нэгэн аймаг улс нь X— XII зууны Кидан нар юм. Кидан нарын өвөг дээдэс нь МЭӨ III зууны үед Инь-Шаны (Өвөр монголын нутаг Халуун голд буй Тазал уул) тэндээс Хуань сүй (Шар мөрөн) газар очиж нутагласан гэдэг. Чингээд МЭ III—IV зууны үед (Сивеньдань, Хэдахе, Фуфою, Юйлин, Лянь, Цзе, Ли, Тулуган зэрэг) 8 аймгийн холбоо бий болсон бөгөөд тэдний дунд хүй нэгдлийн байгуулал задарч эхэлсэн байна.

	Кидан нар 335—342 онд Муюн нарт цохигдон, дараа нь V—VI зууны үед Тобай-Вэй болон Түрэг улсад дийлдэн тэдний харьяанд орж явсаар VII—VIII зууны үеэс Киданы аймгууд нэгдэн, газар нутгаа тэлж эхэлжээ.

	Энэ үед Хятадтай үе үе байлдаан хийж, дийлж дийлэгдэж явжээ. VIII зууны дунд хүртэл тусгай хаангүй, Илижин (Эл-эзэн буюу хааны дараах их тушаалтан) Кидан нарыг толгойлж байгаад VIII зууны дундуураас Иони овгоос хаанаа сонгодог болов. Ер нь Киданы олон овгоос Да-хе, Йони, Елюй (Сили), Сяо зэрэг овгууд, Дэла аймаг бусдыгаа тэргүүлдэг ноёлох овог нь байв. Эднээс Да-хе овог хожим уламжлагдсаар Дахури (Дагуур) болсон гэдэг. Тэр цагт нум сум, эмээл хазаар зэр зэвсэг хийж чадах аймгаас гаралтай, ардын маргааныг таслах чадвар бүхий цэцэн баатар хүнийг аймгийн тэргүүлэгч болгодог бөгөөд тэр нь гэрийнхээ өмнө туг хэнгэрэг байгуулж хааны тэмдэг болгодог байв.

	VIII зууны сүүлчээс Кидан нь нэлээд хүчирхэгжиж IX зууны эхэн үеэс Хятад болон Түрэг аймгуудын аль алины нь нөлөөнөөс ангижирч, гадаад байдлаа бэхжүүлж чаджээ.

	IX зууны эцэс X зууны эхээр Киданы нийгэмд ангиуд бүрэлдэж, нийгмийн байгуулал нь боолт ёсыг алгасан бүхий феодалын түрүү улсын шинжийг олжээ.

	907 онд Елюй овгийн Амбагян Дэла аймгийн илэжин болж Киданы хаанаар өргөмжлөгджээ. Тэр бээр 921—929 оны үед одоогийн Монгол нутгийг мэдэлдээ оруулан, 924 онд Дорнод Тэнгисийн захын Бохай улсад довтлон мөхөөсөн байна.

	Елюй Амбагян улсаа умард, өмнөд гэж хоёр хуваан тус тусад захирагч зайсангийн тушаал бий болгосны дээр төрийн байгууламжаа нарийсгаж 928 онд улсынхаа нэрийг «Дай ляо» гэх болжээ. Энэ нэр нь сүүлд өөрчлөгдөн 983 оноос «Дай Кидай» хэмээгдэх болов.

	Кидан нар анхандаа овгийн байгууллын ёсонд байгаад аажимдаа феодалын харилцаанд шилжжээ. Киданы овгууд нь цусан төрлийн барилдлагатай, овог тус бүрдээ тогтоосон нутаг, ан агнуурын газартай байсны гадна овгийн ахлагчийг сонгон, түүнийгээ «дажень» (дарга) гэж нэрлэдэг байжээ.

	Кидан нарт харь овгоос гэрлэдэг, нэг овогтой тогтмол худ худгүй бололцох ёс дэлгэр байв. Жишээлбэл, Юлюй (Сили), Сяо хоёр худ овгууд байв. Эртний Хүннү Сяньби хоёр, хожмын монгол-олхонуд хонгирад аймгуудад энэ ёс бас байсан нь монгол угсааны аймгуудын заншлын залгамж чанарыг илтгэж байна. Киданчууд тэнгэр газар, нар, сар, од, гариг, овог, дээдсээ тахидаг, тусгай тайлгын горим журам, хувцасны хуультай байжээ. Кидан нар үхэгсдээ үл булшлан, тэргээр ууланд аваачиж модонд тавьж, 3 жил болсноос хойш ясыг нь шатаан, наран зүг цацал цацаж оршуулдаг байв. Энэ нь бөө оршуулах зан үйлд уламжлагдан иржээ. Түүнээс гадна Кидан нар тусгай бичиг үсэг, соёлын байгууллага, хууль цааз, төрийн байгууллагын нэлээд боловсорсон системтэй байжээ.

	Киданы хэл, зан заншил нь монгол угсаатан, тухайлбал, монголын өвөг хэмээгдэх Мэнгү Шивэй нарынхтай нэн ойр дөт байв. Кидан хэлний жишээг сонирхуулъя (Үүнийг X. Пэрлээгийн «Хятан нар тэдний монголчуудтай холбогдсон нь. «УБ., 1959 хэмээх зохиолоос эшлэв).

	 

	ХЯТАН ХЭЛЭНД БАЙСАН МОНГОЛ ҮГС

	 

	Хятан үг Монголоор Тайлбар

	Боули огули Муу хүний нэр

	Швоа Шибагу Жигүүртний бүгд нэр

	Хүсн Күчи Хүчин хэцүү

	Сай Сайин Сайн

	Доулибэнь Дайилава Дайлж төвшин болгов

	Уудүвань Агүдамчи Өршөөх асрах

	Асы Ашида Үнэхээр их хэрэг

	Илиби Илбэн (тохижуулах) Шүүх таслах

	Илижин Эл-эзэн Хааны дараах их тушаалтан

	Иэхэ Иэхэ Их

	Нэбэнь Нэгүн Нүүх, нүүдэл

	Моли мөрэн гол мөрөн

	найхэ нохай нохой

	кчэхэ гахай гахай

	Ся-ли-гю жалаба, загаба урин залах

	тао-ли таулай туулай

	хүа хөгэ хөөх

	гули-гю хулугува хулгай хийх

	Ти-инь тойин хааны угсаа, тойн

	 

	Иймээс ч эрдэмтэн шинжээчид Киданыг монгол гаралтай монгол хэлтэй гэж үздэг байна.

	Киданы хаад Хятад, Солонгос, Уйгур, Тангадын Ся, Дан-сян зэрэг улстай дайтаж хүчээ ихэд сулруулсны дээр дотоодын зөрчилдөөнд идэгдэж XII зууны эхнээс доройтож эхэлжээ. Энэ үед Киданд эзлэгдсэн Бохай аймгийн хойчис, зүрчид нар зэвсэгт бослого гарган, тусгаарлаж 1115 онд Алтан улс (Жинь улс)-ыг байгуулаад Киданыг сэхээ сэвгүй довтлон, 1118—1125 онд Киданы гол нутгийг эрхэндээ оруулж, Дай-чидан улсын төрийг мөхөөжээ.

	Киданы нэлээд нь бусад аймгуудад шурган орж, нэг хэсэг нь өрнө зүг нүүдэллэж Алтайд хүрч, цааш явсаар Дундад Азид очин Хар Кидан улсыг байгуулсан байна.

	Хар Кидан улсын нутаг нь Тэнгэр улсаас Хорезм хүртэл, өмнө зүг Амударьяа мөрнөөр савлаж байсан бөгөөд улсын эзэн-гүр хаан нь мөнөөхөн Киданчуудыг анх тэргүүлж очсон Елюй Даши болсон байна. Түүнийг 1143 онд нас барснаас хойш хатан нь болох Табуян 7 жил төр захирч байгаад дараа нь Иле гэдэг хаан сууж 13 жил болоод Елюй Дашийн охин дүү Бүсүган 1155 оноос, 1169 оноос 1210 он хүртэл Чжилугу гүр хаан болж байгаад Наймны Хүчлэг Хаанд ялагдан улмаар 1218 онд Чингис хааны цэрэг Хүчлэгийг дарахад түүний эзэмшил нь Монголын эзэнт улсын харьяат болжээ.

	200 гаруй жил оршин тогтносон феодалын ёст Кидан гүрэн нь Төв, Дорнод Азийн уудам нутагт аж төрж агсан Монгол, Хамниган, Түрэг зэрэг аймаг угсаатны нийгэм-соёлын хөгжилд зохих нөлөө үзүүлэн, тэдний дунд, ялангуяа удам судар нэг монгол аймгуудын дунд нэгэн угсаатны нийтлэг бүрэлдэх явдлыг түргэтгэжээ.

	 


§ 2. МОНГОЛ УГСААТАН БҮРЭЛДСЭН НЬ, ТҮҮНИЙ ТҮҮХЭН БАЙРШИЛ

	 

	Монгол угсаатан бүрэлдэх явц нь монголын нэгдсэн төр улс тогтсон XIII зууны үед холбогдоно. Тэр үеийг хүртэл монгол угсааны аймгууд нүүдлийн мал аж ахуй эрхлэн, бие биеэс салангид оршин, дор дорноо нэг нэг тэргүүлэгчийн мэдэлд байжээ.

	XI зууны дундуур хамаг монгол аймгийн холбоо нь овгийн байгуулал хүчтэй задарч, ангит нийгэм бий

	 

	ЭРТНИЙ МОНГОЛ УГСААТНЫ ГАРЛЫН БҮДҮҮВЧ

	болохын хэрээр жинхэнэ төр улсын шинжтэй болж, аймгуудыг жирийн холбооноос ахиж, феодалын түрүү үеийн улсын төрхийг олжээ. XI—XII зууны үед Төв Ази болон Монгол оронд Хамаг Монгол буюу Гурван голын язгуурын монголчуудаас гадна нийгэм-эдийн засаг, соёлын хөгжлөөр давуу Кидан, Хэрэйд, Найман, Татар, Онгуд зэрэг хүчирхэг аймгууд байсан авч монгол нутагт байсан олон аймгийг нэгтгэж, Монголын нэгдсэн тулгуур төрийг байгуулах нэгэн монгол угсаатан бүрэлдэх үйл явцыг түргэтгэх үйлийг язгуурын монгол аймаг «Хамаг монгол улс» манлайлан гүйцэтгэсэн юм.

	Язгуурын монгол аймгууд нь XI—XIII зууны үед «Дэрлигин», «Нирун» хэмээх хоёр үндсэн бүлэгт хуваагдаж байснаас Дэрлигин нь Монголын нэгдсэн улс байгуулагдахаас бүр эрт Чингис хааны дээд өвөг Добу мэргэний бэлэвсэн гэргий Алан-гоогоос өмнө байсан овог аймгийн нэрийтгэл нэр болно. Нирун гэдэг нь мөнөөхөн Алан-гоогийн хөвүүдийн шууд удам угсаа болохын дээр яваандаа язгуурын монгол аймгуудын дотор ноёрхох давхарга, Чингисийн алтан ургийн үүсэл суурь болсон байна. Сурвалж бичигт «Дэрлигин нэрээр 18, «Нирун» нэрийн доор 20 овог аймаг тэмдэглэгджээ. Үүнээс 

	 

	«Дэрлигин» нь:

	1. Нукуз, 

	2. Урианхай, 

	3. Хонгирад, 

	4. Икэрис, 

	5. Олхонуд, 

	6. Куралас, 

	7. Илжигэн, 

	8. Кунгилают, 

	9. Ортаут 

	10. Хонхотон, 

	11. Арулат, 

	12. Килингут, 

	13. Кунжин,

	14. Үшин (Хушин), 

	15. Сүлдсүн, 

	16. Илдуркин, 

	17, Баяуд, 

	18. Кингит эдгээр болно.

	 

	«Нирун» нь:

	1. Хатагин, 

	2. Салжиуд, 

	3. Тайчууд, 

	4. Хартахан, 

	5. Сэжиүд, 

	6. Чинус, 

	7. Ноёхон, 

	8. Уруд, 

	9. Мангуд, 

	10. Дөрвөн, 

	11. Баарин, 

	12. Барулас, 

	12. Хадархан, 

	14. Журьяд, 

	15. Жадаран, 

	16. Будаат, 

	17. Дуклад,

	17. Йисүт (бэсүд) 

	19. Сухан, 

	20. Кунгият эд буй.

	 

	Хамаг монгол аймгийн дотроос тодрон гарсан Тэмүжин хэмээх Чингис (1206-1227 онд төр барьсан) монголын олон аймгийг нэгтгэж, нэгдсэн тулгуур төрийг байгуулсан нь монгол угсаатан үүсэн төлөвшихөд чухал хувь нэмэр болсон юм. Энэ үед монголын аймгуудыг нэгтгэх тэмцлийн явцад олон аймаг хоорондоо хутгалдан нийлж, тэдгээр аймгуудын дотоодод эртнээс улиран ирсэн овгийн зохион байгуулалт өөрчлөгдөж цэрэг-феодалын зохион байгуулалт тогтон, улс орны газар нутаг, хүн ард нь шинээр төрж байгаа феодалуудын дархан өмч болж, хамжлагат ёс батжин тогтсон явдал нь монгол угсаатан үүсэх нөхцөлийг бүрэлдүүлжээ.

	XII зууны эцсээр монгол аймгууд нийгмийнхээ хөгжлөөр харилцан адилгүй, нэг хэсэг нь ойн анчин, загасчин байхад нөгөө нь хээрийн малчин нүүдэлчин байсан бөгөөд малчин аймаг нь хөгжлөөр давуу феодалын үйлдвэрлэлийн аргын анхан шатанд хүрсэн байв. Тэр цагт монголын олон аймаг түмэн газрын цагаан хэрмээс Сэлэнгэ мөрний эх хүртэл тархан нутаглаж байжээ. Буйр нуурын орчим нутаглаж байсан монголчуудын өмнөд хэсгийг «Цагаан татар», түүнээс хойшхыг «Хар татар» хэмээн нангиад сурвалжид нэрлэсэн байдаг. Түүнчлэн тэдгээрийг нийтэд нь «Монгол» гэж нэрлэх нь ч бас байв.

	Монголын том аймаг нэгдлийн тоонд Хамаг монгол, Жалайр, Тайчууд, Хэрэйд, Мэргэд, Найман зэрэг аймаг ордог байснаас: 

	«Хамаг монгол» нь Онон, Хэрлэн, Туул гурван голын эхээр нутагладаг, Онон голын хөндийгөөр, 

	Жалайр, Ононы хөндий, Сэлэнгийн эхээр, 

	Тайчууд, Хангай Хэнтийн уулс Орхон Туулаар, 

	Хэрэйд, Алтай Хангайн хооронд, 

	Найман, Сэлэнгээр гурван мэргэд, Халх гол Буйрын орчим татаар аймаг оршиж байжээ.

	Ойн аймаг нь Алтайн өмнөх ой тайга, Тагна соёны нуруу, Байгал нуурын орчмоор нутагладаг Ойрад, Хорь, Баргуд, Түмэд, Булгачин, хэрэмчин, Урианхайд зэрэг болно.

	Янз бүрийн нэртэй байсан эдгээр аймаг XIII зууны эхээр «Монгол6» хэмээх нэрийн доор нэгдэж төвлөрсөн нэгэн төр улсыг байгуулсан юм. Чингэснээр олон аймгийн хоорондын дажин хямрал намжиж, тархай бутархай байдал нь устаад тус орны үйлдвэрлэхүй хүчин, эдийн засаг, соёлыг нь хөгжүүлэх аятай боломж бүрджээ. Түүнчлэн монгол Орон, монгол улс, монгол хэл, монголын зан заншил, аж байдал хэмээн ялгарах угсаатны нийтлэг төлөвшин бий болсон байна.

	Ингэж монгол оронд байсан олон аймаг нь нэгэн улс гүрний дотор багтаж, тэдний хоорондын харилцаа улам нягтран, өөр хоорондоо холилдсон явдал XIII зууны эцэс XIV зууны эхэн болоход Монголын аймаг угсаатнуудын хуучин байрлалыг хувирган, урьдын аймгууд нь биеэ даасан нэгж байхаа больж оронд нь нэгдмэл монгол угсаатан бий болох явц төгсөж, монгол овогтны дотоодын улс төр, эдийн засаг, хэл соёлын холбоо бэхжин, нэгдмэл байдалтай болж монгол угсаатан баттай бүрэлдэн тогтсон байна. Энэ тухай «БНМАУ-ын түүх»-ийн нэг ботид: «Монголын нэгдсэн төр улс байгуулагдсан нь тухайн үедээ нийгмийн шинэ үзэгдэл байсан бөгөөд феодализмын харилцаа бүрэн ноёрхож монгол угсаатан бүрэлдэн тогтоход тус нэмэр болжээ7» хэмээн дүгнэжээ.

	Тэрхүү монгол улсын бүрэлдэхүүнд Хамаг монгол, Тайчууд, Жалайр, Татаар, Хонгирад, Мэргэд, Хэрэйд, Найман, Кидан, Ойгуд, Ойрад, Хорь түмэд, Урианхай нарын зэрэг олон аймаг орсны ихэнх нь монгол хэлтэй, монгол угсаатны аймгууд байсны гадна Онгуд, Урианхай зэрэг монголжсон болон монголжиж байсан түрэг, хамниган аймаг хийгээд, найман зэрэг түрэгжиж байсан аймгууд орсон байна. Түүнчлэн Монгол гүрний харьяанд Монгол, Түрэг, Хамниган болон өөр бусад олон аймаг угсаатан багтаж, Монголын эзэнт улсын угсаатны бүрэлдэхүүнийг цоохор бүтэцтэй болгосон юм. Тэр цагт Монгол гүрний төвийн улс болох Монгол угсаатан нь гурван их түмэнд хуваагдан, түүний бүрэлдэхүүнд дараах аймгууд оролцож байсан байна.

	Монголын эзэнт гүрний голын улсын зонхилох мянгад нь, гол мянган болох бөгөөд түүнд их хааны гол зуут, алтан ургийн уг сурвалж болох Сөнөдийн Ил-төмөрийн зуут, Дөрвөний юркийн зуут Жалайрын Улдай хорчийн зуут, Хэрэйдийн албат омгийн Албанарын зуут, Хулан хатны ах мэргэдийн Жемал хожийн зуут, Есүлүн хатны хөвүүн Кингиядайн зуут, Татарын Есүн-туагийн зуутууд болон Өэлүн эх, хан хөвүүд, ахан дүүсийн хувь мянгатууд багтаж байв. Үүнд:

	 

	1. Чингисийн их хүү Зүчийн өмчийн Сижиут, Кингит аймгийн тус бүрийн нэг нэг мянган

	2. Үшин (Хүшин) аймгийн хошоод мянган нийт дөрвөн мянган

	3. Цагаадайн өмчийн Барулас, Хонгирад аймгийн нэжээд мянган бас өөр аймгийн хошоод мянган нийт дөрвөн мянган

	4. Өгөөдэйн өмчийн Жалайр аймгийн нэг мянган

	5. Сүлдсүн аймгийн Илак-туа Тамгалик овгийн нэг мянган

	6. Хонхотны Минлиг эцгийн овгийн нэг мянган

	7. Өгөөдэй хааны өөрийн мянган

	8. Чингисийн отгон дүү Отчигин ноёны өмчийн Килингут аймгийн хоёр мянган

	9. Бэсүдин нэг мянган

	10. Жажрайдын гурван мянган

	11. Чингисийн дүү Хабат Хасарын өмчийн нэг мянган

	12. Дүү Хачиуны хүү Элжидай ноёны өмчийн найман зэрэг аймгуудаас бүрдсэн гурван мянган

	13. Чингисийн эх Өэлүн хатны өмчийн Горлос, Олохунуд зэрэг аймгаас бүрдсэн гурван мянган эдгээр болно.

	 

	Зүүн жигүүр нь «Хараун Жидадун» буюу Их хянган хавийн түмэн бөгөөд ерөнхийлөн захирагч нь Жалайрын гүн Гоо Мухулай, дэд дарга нь Баарины Наяа ноён байжээ. Энэ түмэнд дараах мянгатууд багтаж байв. Үүнд:

	1. Жалайрын Гоо Мухулай, Жалайрдай, Есү, Укай, Баржу, Дайсун нарын захирсан долоон мянган

	2. Урианханы Есү-Буха тайш, Сүбэдэй баатар, Удачи нарын захирсан гурван мянган

	3. Урудын Кэхтай, Бүчин ноёдын дөрвөн мянган

	4. Икиржийн Буту хүргэний есөн мянган

	5. Хонгирадын Алчи ноён, Хуку ноён, Катай, Букур, Катакукур, Такудар, Шинкур нарын ноёдын есөн мянган

	6. Мангудын Хуйлдар сэцэн, Мункэ-Калжи нарын хоёр мянган

	7. Баарины Наяа ноён, Укур-калжи, Кутуш-калжи нарын дөрвөн мянган

	8. Хонхотны Суту ноёны мянган

	9. Баяудын Онгурын мянган

	10. Татаарын Ехэ нутагтын мянган

	11. Аруладын Доклохуй чербийн мянган

	12. Хонгирадын Шику хүргэний мянган

	13. Бэлгүдэй ноёны мянган

	14. Сөнидийн Окэлэ Черби, Тэмүдэр ноёны хоёр мянган

	15. Жажрайдын Кошакуль, Жусука нарын гурван мянган (Жадараны)

	16. Зүрчдийн арван мянган (Туган Ваншайн мянган)

	17. Хар хитайн Уэн ваншайн арван мянган

	 

	«Алтай хавийн түмэн» буюу баруун жигүүр—38 мянган

	1. Аруладын хүлэг Боорчийн мянган

	2. Үшин (Хушин)-ий Борхудын мянган

	3. Мангудын Жэдэй ноёны мянган

	4. Олахунудын Кингиядай ноёны мянган

	5. Хонхотны Минлиг эцэг, түүний хөвүүн Тулун черби, Сүхэтү черби гурвын тус бүрийн мянган

	6. Жалайрын Бала ноён, Аргай Хасар нарын тус бүрийн нэжгээд мянган

	7. Сүлдүсүний Тогорил, Шидүн ноён нарын тус бүрийн нэжгээд мянган

	8. Татаарын Шихихутагийн мянган

	9. Дөрвөний Диусукийн мянган

	10. Баарины Мункал Турканы мянган

	11. Мөн аймгийн Баритай хорчийн 10 мянган буюу нэг түмэн

	12. Ойрадын дөрвөн мянган

	13. Олкунудын Тайжу хүргэний мянган

	14. Баруласын Балуган Калжийн мянган

	15. Нирун киадын Хадарханы Мукар Кураны мянган

	16. Урианханы Есүн Туа Таркийн мянган

	17. Сөнидийн Кадан Кабтаулийн мянган

	18. Онгудын дөрвөн мянган

	19. Кияны Кука ноён, Мүгэдү Киян нарын зэрэг болно.

	 

	XIV зууны II хагасаас хойш Монголын феодалын улсын байдалд ихээхэн өөрчлөлт гарчээ. Монголын Юань улсын үед (1271—1368) монгол угсаатны дорнод жигүүр буюу зүүн монгол нь дөчин түмэн, баруун жигүүр нь дөрвөн түмэн ойрад хэмээн нэрлэгдэж тэр хоёрыг нийлүүлэн «дөчин дөрвөн хоёр» гэж товчлон хэлдэг байжээ.

	Харин Юань улс мөхсөнөөс хойш монгол газар феодалын бутрал хүчтэй болж, нэгэн их эзэн хааны эрх захиргаанаас салж, толгой толгойгоо мэдэх гэсэн бага хаад ноёдын тэмцэл өрнөн, тэдний харьяаны жижиг жижиг эзэмшил бий болох нь ихэсжээ.

	Ингэснээр монгол нь зөвхөн «арван түмэн» улс гэгдэж, үүнээс зүүн нь «зургаан түмэн монгол», баруун нь «дөрвөн түмэн ойрад» хэмээгдэх болжээ. Энэ үед «түмэн» гэдэг нэр томьёо нь урьдын адил цэрэг-засаг захиргааны нэгжийн утгаар хэрэглэгдэхээ больж, феодалын том эзэмшил «улс» гэсэн үгтэй нэг адил болсон байна. Тиймээс ч зургаан түг түмэн буюу зургаан их улс гэж хэлэх нь ч бас байв. Зургаан түмэн нь дотроо зүүн, баруун хоёр гар болно. Үүнээс 

	 

	«Зүүн гурван түмэн гэгч нь:

	 

	Цавчих илдийн ир болсон

	Царги дуулганы дэл болсон

	Цахар түмэн

	 

	Хангай Ханд сууж

	Харин ирэхийн харуул болсон

	Халуун аминд түшээ болсон

	Халх түмэн

	 

	Хулан гөрөөсийг идэж

	Хулгар тарвагаар зулам хийж

	Худгийн усыг гаргагч

	Урианхай түмэн

	 

	Баруун (гурван) түмэн гэгч:

	 

	Эрчимт начны жигүүр болсон

	Эргэх хасаг тэргийг хадгалсан

	Эрхий тийн мэргэн

	Өвчүүндээ их зүрхт

	Омогт төрсөн эзний

	Уул мэт цагаан гэрийг хадгалсан

	Ордос түмэн

	 

	Хэрээт(эй) морины гадас болсон

	Хэрж орохын олз болсон

	Хэтэж ирэхийн идэш болсон

	Алтайн арван хоёр сүвийг сахисан

	Арван хоёр Түмэн (Түмэд)

	 

	Эрдэмт Богдын эргүүл болсон

	Эрт өдөр хүчээ өгсөн 

	Эсгий эхэр (айргийн эх)

	Таргийн хөрөнгө болсон

	Тун их Юншиебу

	Юншиебу дээр Асууд 

	Хорчиныг нэмж нэг түмэн, 

	 

	зургаан түмэн гэгч эд буй.

	 

	Дээрх зургаан түмнээс халх түмэн нь хааны язгуур мандсан нутаг монгол улсын ар хайгуул халхавчийн үүрэгтэй. Цахар түмэн нь хааны өөрийн өмч аймаг, шадар хишигтний үүргийг биелүүлж байсан ба урианхай түмэн нь дайн байлдааны үед хааны цэрэг говийг гатлахад урьдчилан очиж худаг ус гарган толгой сэргийлэхийн үүрэг гүйцэтгэж байна. Баруун гурван түмний нэг Ордос түмэн нь Юань улсын үеэс Чингисийн шарил бумбыг сахиж ирсэн бөгөөд 12 түмэд нь Алтайн 12 сүвийг харгалзан сахиж байсан эртний Алтай хавийн (энгүд) түмний үлдэгдэл ажээ. Юншиебу, асуд, харчин нарын нийлсэн түмэн нь Чингисийн үеийн «5 түшээ» хэмээх 5 гавьяат аймгийн үлдэгдэл гэдэг. Үүнээс Еншиебу нь «нум сумт баатарлаг аймаг» хэмээсэн үг гэх буюу Өгөөдэй хааны хүү Годаны хүү Зэвэг төмөрийн байгуулсан «Еншиебу» хотын нэрээс гаралтай гэдэг. Хаанд хар айраг буюу «дан сүүний айраг» нийлүүлдэг хүмүүс нь «харчин» болсон хэмээдэг. Зүүн гарын түмнийг хаан өөрөө, баруун гарыг түүний дүү буюу хөвүүн жонон толгойлж байсан ба төв нь монголын төрийн өлгий нутаг, эзэн хааны гал голомт Халх түмэн болж, түүнийг хааны отгон хүү захирдаг байжээ.

	Дөрвөн ойрад нь дээрх зургаан түмний бүрэлдэхүүнд үл багтан биеэ даан тусгай оршиж байсан авч зарим үед их хааны мэдэлд орох нь ч бас байв.

	Ийнхүү XIV зууны сүүлчээс XVII зууны эцэс хүртэл 300 гаруй жилийн хугацаанд Монгол газар феодалын бутралын үе тохиолдон улс орон нь Халх буюу Умард Монгол, Өвөр монгол, Ойрад буюу Баруун Монгол гэсэн үндсэн гурван хэсэгт хуваагдсан байжээ.

	Нийгмийн зохион байгуулалтын хувьд XIII—XIV зууныхаас дэвшиж, урьд цөм мянгат, олон вангийн харьяат аймгуудын хооронд XV зуунаас «отог» гэдэг феодалын хувь өмч олноор бий болон XVI зууны тэргүүн хагаст «хошуу» хэмээх нийгмийн шинэ байгууллага бий болж, феодалын харьяат, иргэд нийтээр «албат» гэж нэрлэгдэн хамжлагачлагдах ёсон бүрэн жигдрэн гүйцэлджээ. Үүнээс урьдах мянгатын зохион байгуулалттай байхад хүн амын олонх нь улсын иргэн, улсын хамжлага байсан бол отог бий болоход тэд хувь феодалын харьяат болсон байв8.

	XIII зууны эхээр олон монгол аймаг нэгдэж цэрэг-феодалын зохион байгуулалтад орон нэгэн угсаатан болж агсан бол XV—XVI зуунаас мөнөөх нэгдэл нь задарч, тусгай феодал ноёдын салангид эзэмшил болон яс омгоороо салбарласан нь яваандаа биеэ даасан ястан, угсаатны бүлгүүд үүсэн бүрэлдэхэд хүргэжээ.

	Монголын их гүрний үед нэлээд тооны монголчууд харь оронд очиж суусан нь тэндэх нутгийн ард түмний дунд уусан шингэж холимог ястан болсон ажээ. Үүний жишээ нь Афганы Могол, Хятадын Ганьсу, Цинхай мужийн Монгор, Дунсян, Баоань зэрэг болно. Харин уугуул нутагтаа үлдсэн олонх монголчууд нь дээр дурдсанчлан зүүн монгол, өмнөд монгол, ойрад гэсэн угсаатны бүлэгт багтах болсон бөгөөд үүнээс зүүн монголын халх нь XV—XVI зууны үед, баруун ойрад монголчууд XVI—XVII зууны үед биеэ даасан ястан болон төлөвшсөн байна. Энэчлэн бусад монголчууд түүхийн эрт хожуу үед ястан төрхийг олон, орчин цагийн монгол угсаатнууд бий болжээ.

	Өнөөгийн Монголын олон ястны төлөвшилд XV— XVIII зууны үед монгол газар болсон хэрэг явдал, тухайлбал, Монголын феодалын бутрал, манжийн байлдан дагууллын улмаас ар өвөр болон ойрад монголын хүн ам уг нутгаасаа ойн гарах, өөр зуураа нутаг сэлгэн холилдох явдал элбэг байсан хийгээд тухайн үеийн угсаатны бүлгүүдийн нийгэм-эдийн засгийн хөгжлийн түвшин, дэлгэрсэн соёлын хүрээний байдал зэрэг нь зохих нөлөө үзүүлжээ.

	Монголын эзэнт улсаас хойш XIV—XV зууны заагт монгол угсаатны бүрэлдэхүүнд гарсан анхны томоохон ялгарал нь ойрадууд өрнө зүг нүүдэллэн тусгаарласан явдал болно. Үүний дараа XVI зуунаас зүүн монголд зүүн, баруун түмний ялгавар бий болсон авч XV—XVI зууны цагт Мандухай сэцэн хатан (1448 онд төрсөн), Батмөнх Даян хаан (1470—1544 онд төр барьсан)-ны үед нэгдмэл байдал нь ахин бэхэжсэн бөгөөд XVI зууны дунд үеэс ар, өвөр монголын зааг нэлээд тодорч Даян хаан бүх монголыг 11 хүүхдэдээ хуваан өгснөөр жижгэрэн бутрах явц дахин идэвхэжсэн билээ. Чингэснээр Даян хааны ахмад хөвүүдийн эзэмшил нь Өвөр монгол болсон ба 1636 онд Монголын сүүлчийн хаан Лигдэн манжид эзлэгдэж өвөр монгол тусгаар тогтнолоо алдсан юм. Батмөнх даян хааны отгон хүүгийн эзэмшил нь Халх монгол болсон бөгөөд үүнээс Халхын хаант улс XVI зууны үед үүссэн болно.

	Хэдийгээр Халхын хаад нь угсаа залгамжилдаг, төрийн тамга тэмдэгтэй, тухайлсан газар нутаг, харьяалсан ард иргэдтэй, эрүү иргэний захиргаа бүхий дээр цэргийн бодлогын үүднээс биеэ даасан нэгж болж гадаадтай харилцах болон дотоодынхоо бүх асуудлыг биеэ даан шийдвэрлэж байсан боловч Халхын хаант улс нь нийт монгол туургатны нэгдсэн төв улсын гортиг хүрээнд багталцаж, олон монголчуудыг хураангуйлан захирсан ерөнхий их хааны мэдэлд түшин тулгуурлаж байжээ.

	Харин нийт монголын их хааныг түших явдал нь XVII зууны дунд үе буюу өвөр монгол Манжид эзлэгдсэнээс хойш гүн болсны гадна Халх монголын биеэ даасан тусгаар эрхт байдал 1691 он хүртэл хадгалагдсан аж.

	Халх манжийн харьяанд орсноор хуучин халхын 7  хошууг олон жижиглэж 34  хошуу, дараа нь 86 болгосон ба халхын нутгийг 3 зам хуваан нутгийн гүнд дарангуй их цэргийг суулгахын хамт хүн ардыг нь өртөө харуул, сангийн тариа, сүргийн албанд татан нутаг алслуулж суулгасны гадна Халхын зарим (төв) нутагт Харчин зэрэг өвөрлөгч  хошууны иргэдийг авчирч өртөө хийлгэн суулгажээ. Түүнчлэн ойрад монголчууд манжид эзлэгдсэний дараа тэдний зарим хэсэг (Орхоны Өөлд, Шаргын Хойд зэрэг)-ийг халхын дотор суулган, бас Халхын хүн ардыг ойрадын нутаглах газар өртөө хийлгэн (Ховдын хязгаарт зах 8 өртөөг халхчуудаар хийлгэх зэргээр) хольцолдуулан нутаглуулжээ.

	Түүнчлэн орос зүг 100 гаруй харуул байгуулан түүнд халхчуудыг хошуу алгасуулан дайчлахын хамт Монголын баруун хязгаарт байгуулсан Алтай суман харуулд олон нутгийн хүмүүсийг татан суулгасан ба монгол нутгийн дотор сүлжсэн болон гадагш одох их замын өртөөнүүдэд янз бүрийн хошууны хүмүүсийг албадан хөөж авчран өнөд суурьшуулан суулгасан зэрэг нь монголын олон нутаг, ясны хүмүүс холилдох нэгэн сурвалж болж, нутаг орны хүн амын овог, ясны бүрэлдэхүүнийг алаг болгосон байна.

	Монголын нэгэн гол аймаг болох ойрадууд XV зууны үеэс, Ил, Тарвагатай, Алтайн газар нутаглаж, XVII зууны цагт Чорос хэмээх өөлд аймгаар толгойлуулсан Зүүнгарын хаант улсыг байгуулсан бөгөөд мөнөөхөн өөр зуураа хямралдан XVII зууны эхээр Дөрвөн Ойрадын холбооноос Торгууд аймаг салан гарч Ижил мөрөн рүү, Хошуд аймаг Хөх нуур луу нүүн оджээ. Мөн Дөрвөд, Хошудын зарим нь Торгуудын хойноос очсон юм. Үүнээс Ижилд одогсод нь одоогийн Халимагийн өвөг дээдэс болсон ба Хөх нуурт очигсод нь дээд монголын хуучис болов. Чингээд Зүүн гарын хаант улс XVIII зууны дунд үе хүртэл оршин тогтож байгаад 1750-аад онд Манжид эзлэгдэж, Ойрад монголчуудын нэгэн хэсэг (Дөрвөд, Баяд, Урианхай, Захчин, Торгууд, Өөлд) нь Увс, Ховдын газар шилжин нутаглав. Мөн энэ үед Халх, Ойрадад Манжийн түрэмгийлэгчдийг эсэргүүцсэн үндэсний эрх чөлөөний төлөө зэвсэгт бослого Амарсанаа, Чингүнжав нарын удирдлагын доор гарч дарагдсанаар тэдний албатын зарим нь (Хотгойдоос мянгад Ховдод ирж) нутаг сэлгэн суух болжээ.

	XVIII зууны хоёрдугаар хагаст халх, баруун монголын олон ястны байршил тогтворжин, тэр байдлаараа XX зууны эхэн хүрчээ.

	Монгол угсаатны нутагшил байршилд өөрчлөлт гарсан үе бол Ази дахинаа үндэсний эрх чөлөөний хөдөлгөөнөөр баялаг XX зууны эхэн болно. 1905 оны Оросын хөрөнгөтний ардчилсан хувьсгалын нөлөөгөөр 1911—1912 онд Монгол үндэсний эрх чөлөөний хөдөлгөөн өрнөж Монголд манжийн захиргаа унан, Монгол тусгаар улс болсон нь Монгол угсаатны үндэсний ухамсрыг сэргээсэн юм. Чухам иймээс 1912—1915 онд ар, өвөр монгол нэгдэх санаачилга өрнөсөн авч тэр цагийн эзэрхэг түрэмгий улсуудын харгис бодлогоос болж эл хэрэг эс бүтжээ. Харин Монгол улстай зах зэргэлдээ монгол угсаатнууд хэсэг бүлгээрээ дагаар орон захирагдсан байна. Жишээ нь, Хөлөнбуйрын барга, Өвөр Байгалын буриадууд, Илийн торгууд (Сумьяа бэйсийн цахар ч гэдэг) Монголд ирж нутаглах болсон ба Синьжянаас ирсэн казахууд монголын харьяат болжээ.

	1921 онд Монгол Ардын Хувьсгал ялж ардын эрхт Монгол улс тогтсоноос хойш Монголын олон ястан үндэсний болон нийгмийн дарлалаас ангижирч хэн тэгш жаргалтай амьдрах боллоо. Энэ нь хилийн чанадах монголчуудад бас нөлөөлж Монгол руу тэмүүлэх эрмэлзэл ахин сэргэсэн юм. Үүний жишээ нь Дэлхийн II дайны дараа Өвөр Монголоос Барга, Үзэмчин, Синьжянаас Ховог Сайрын торгууд, Казахын зарим хэсэг Монголд ирж нутагласан явдал болно. Ийнхүү түүхийн урт удаан хугацааны туршид монгол угсаатны нийтлэг бүрэлдэж, нутагшил байршил нь тогтнон улмаар социалист Монгол үндэстэн төлөвших түүхэн нөхцөл бий болжээ.

	 


§ 3. СОЦИАЛИСТ МОНГОЛ ҮНДЭСТЭН ТӨЛӨВШСӨН НЬ

	 

	Ардын хувьсгалын жилүүдэд тус оронд болсон нийгэм-эдийн засаг, нийгэм-улс төрийн их өөрчлөн байгуулалтын үр дүнд социалист Монгол үндэстэн хэмээх түүхэн шинэ нийтлэг үүсэн төлөвшсөн бөгөөд энэ нь олон төрлийн яс угсааны бүлэгт хамаарагдах хүмүүсийн өвөрмөц нэгдлийг тусгасан нийгмийн нарийн төвөгтэй олон талт үзэгдэл болно.

	Хувьсгалын өмнөх Монголын хүн ам нь нэгэн газар нутагт оршин суудаг, нийтийн нэгэн хэл аялгуутай, сэтгэцийн онцлог, соёл, аж төрөх ёсоороо ижил хүмүүсийн нийтлэг болсон ястнуудаас зонхилон бүрэлдэж, тэдгээр нь нутаг нутаг гол голоороо ялгаран, үндэсний түгжигдмэл явцуу байдал, нүүдэлчин амьдралын хэв маяг, феодалын бурангуй ёс, шашны нөлөөлөл хүчтэй ноёрхсон, нийгмийн дэвшил, орчин цагийн соёл иргэншлээс үлэмж аглаг феодалын үеийн ястан угсаатнууд байлаа.

	Тэр үеийн монгол орны эдийн засаг, үйлдвэрлэх хүчний хөгжлийн буурай түвшин, харийн түрэмгийлэгчдийн боолчлол, феодал-хамжлагын харилцааны ноёрхол нь аливаа угсаатны хөгжилд онцгой нөлөө үзүүлдэг үндэстний хамгийн чухал хэв шинж болох эдийн засгийн нийтлэгийг бүрэлдүүлж хараахан эс чаджээ. Өөрөөр хэлбэл, уудам өргөн нутаг дэвсгэртэй цөөн тооны хүн ам тархай бутархай аж төрж, тэдний дунд нэгдсэн арилжаа худалдаа, зах зээл төдийлөн хөгжөөгүй, эдийн засгийн нэгдмэл систем бүрэлдээгүй байжээ.

	Монголын ард түмний амьдралд түүхэн эргэлт болсон 1921 оны ардын хувьсгал монгол угсаатны хөгжилд шинэчлэл гаргаж, орчин цагийн социалист монгол үндэстэн бүрэлдэн төлөвшиж, цэцэглэн хөгжихийн үүдийг нээж, улс орны эдийн засаг, соёлын хоцрогдлыг арилган социалист өөрчлөлт хийх замаар социалист монгол үндэстнийг төлөвшүүлэх аятай боломжийг бий болгосон юм.

	Үндэстний тухай марксист-ленинист сургаалын салшгүй нэг бүрэлдэхүүн хэсэг бол социалист үндэстний тухай сургаал мөн. Марксизм-ленинизмийг үндэслэгчид социалист үндэстэн бүрэлдэн бий болох шийдвэрлэх нөхцөл бол пролетарийн хувьсгал хийж нийгмийн бүхий л амьдралыг социалист ёсоор гүн гүнзгий өөрчлөн байгуулах явдал мөн гэж үзэж байв. Энэхүү хувьсгалт өөрчлөн байгуулалтын явцад хуучин бүрэлдэн төлөвшсөн капиталист үндэстэн социалист үндэстэн болон өөрчлөгдөн хувирдаг ажээ. Энэ нь олон талтай нарийн үйл явц мөн бөгөөд түүний улс төрийн урьдач нөхцөл нь социалист хувьсгал хийж пролетарийн диктатур тогтоох явдал мөн. Социалист төр нь нэг талаар үндэстний тусгаар тогтнол, тэгш эрхийн илэрхийлэл болохын хувьд, нөгөө талаар үндэстний харилцааг социалист ёсоор өөрчлөн хувиргах хүчирхэг зэвсэг болохын хувьд социалист үндэстэн бий болоход асар их үүрэг гүйцэтгэдэг байна.

	Үндэстнийг социалист ёсоор өөрчлөн хувиргах үйл явцын эдийн засгийн үндэс суурь нь хувийн өмчийг устгаж үйлдвэрлэлийн хэрэгслийг нийгмийн өмч болгох явдал мөн. Энэ явцад мөлжигч анги устаж нийгмийн цоо шинэ бүтэц буй болох бөгөөд антагонизмаас чөлөөлөгдсөн үндэстний харилцаа цаашид хөгжих боломжтой болно.

	Социалист үндэстэн бүрэлдэх үйл явцын үзэл суртлын үндэс нь ертөнцийг үзэх марксист-ленинист үзэл, нэн ялангуяа социалист интернационализм мөн юм. Капитализмын өмнөх харилцаа ноёрхож байсан орнууд социализмд түүхэн ёсоор шилжин ороход үндэстэн цоо шинээр үүсэн буй болдог онцлогтой ажээ. Энэ нь БНМАУ-ын туршлагаар нотлогдсон юм. Социалист үндэстэн ийнхүү шинээр бүрэлдэн төлөвшихөд ялсан пролетари нар, социалист бусад орны тусламж, үлгэр жишээ нэн ач холбогдолтой байна.

	Капитализмыг алгасаж социализмд шилжин орсон оронд социалист үндэстэн шинээр бүрэлдэн төлөвших нь олон талтай, нарийн төвөгтэй үйл явц болох нь тодорхой юм.

	Тус орны капиталист биш хөгжлийн явцад үндэстэн бүрэлдэн төлөвшиж, улс төр, эдийн засаг, үзэл суртлын урьдач нөхцөл, үндэс суурь бүрэлдэн бий болж цаашид бэхэжсэн байдлыг харгалзан үзэж социалист Монгол үндэстэн төлөвшин хөгжиж буй үйл явцыг үндсэнд нь хоёр үе шат болгон үзэж болох байна. Нэгдүгээр үе шат нь 1921 оны ардын хувьсгалын ялалтаар эхэлж 1950-иад оны сүүлчээр шувтарчээ. Энэ бол монгол үндэстэн бүрэлдэн төлөвших улс төр, эдийн засаг, үзэл суртлын урьдач нөхцөл, үндэс суурь бүрэлдэн буй болсон үе юм.

	Энэ үед хувьсгалт ардчилсан өөрчлөлт хийж, социализмын үндсийг байгуулах явцад нэгдүгээрт, улс орны нийгэм-улс төрийн амьдралд гүн гүнзгий хувьсгалт өөрчлөлт хийж феодалын засаг төр, харилцааг устган, ардчиллыг тууштай хөгжүүлж, ардын ардчилсан төрийг улам бататгаж түүнийг аажмаар ажилчин ангийн диктатур  болгон хөгжүүлсэн юм. Энэ бүхний үр дүнд социалист монгол үндэстэн бүрэлдэх улс төрийн үндэс суурь буй болсон байна. Хоёрдугаарт, феодал ангийн эдийн засгийн хүчин чадлыг сулруулан устгаж, улс орны эдийн засгаас гадаадын капиталыг шахан гаргаж, эдийн засгийн хоцрогдлыг арилгаж социалист аж ахуйн цоо шинэ системийг буй болгон бэхжүүлэв. 1950-иад оны эцсээр тус орны эдийн засагт бүрэн ялсан үйлдвэрлэлийн социалист харилцаа нь социалист монгол үндэстэн бүрэлдэн төлөвшихөд шийдвэрлэгч үүрэг гүйцэтгэсэн юм. Феодал ангийн эдийн засгийн хүчин чадал, үндэс суурийг довтлон устгах явцад энэхүү мөлжигч анги ч устгагдав. Улс орны үйлдвэрлэх хүчийг хөгжүүлэн аж үйлдвэржүүлэх явцад ажилчин анги бүрэлдэн төлөвшиж, соёлын хувьсгалын явцад ардын сэхээтэн буй болжээ. Ийнхүү тус орны нийгмийн бүтцэд гүн гүнзгий өөрчлөлт гарч ирээдүйн социалист монгол үндэстнийг бүрэлдүүлэгч бараг нэг төрлийн хөдөлмөрчид бүрэлдсэн байна. Гуравдугаарт, нийгмийн оюун санааны амьдралыг хувьсгалт ёсоор өөрчлөн феодал-шашны үзэл суртлыг даван туулж соёлын хувьсгал хийсний үр дүнд марксизм-ленинизм манай нийгмийн оюун санааны амьдралын үндэс болж тогтсон байна.

	Социалист соёлын хувьсгалын үр дүнд монголын ард түмний уламжлалт соёл үндэсний хэлбэрээ хадгалан социалист агуулгатай болж нийт ард түмний хүртээл болсон ба орчин цагийн утга зохиолын монгол хэл боловсронгуй болон хөгжиж, улс орны албан ёсны хэл болж хувирчээ. Социалист ухамсар нь хөдөлмөрчин олны үзэл ухамсар болон бүрэлдэн төлөвшив. Ийнхүү тус оронд соёл, хэл, ухамсрын нийтлэг бүрэлджээ.

	Улс оронд социализмын үндсийг байгуулах явцад ажилчин анги тооны хувьд өсөж, чанарын талаар бойжин бэхжиж, малчин ардын нийгмийн дүр төрх үндсээр өөрчлөгдөн, хөдөлмөрийн сэхээтэн бэхжин нийт ард түмэнд үйлчлэн хөдөлмөрлөх болов. Ийнхүү 1921 оноос 1950-аад оны эцэс хүртэлх хугацаанд тус орны нийгэм улс төр, эдийн засаг, оюун санааны амьдралд гарсан гүн гүнзгий хувьсгалт ардчилсан болон социалист өөрчлөлтийн үр дүнд нэгдмэл нэгэн ашиг сонирхол, зорилго чиглэлтэй, хуучин монгол ястны хөгжлийн зүй ёсны үргэлжлэл болох тэгэхдээ шинж агуулгаараа цоо шинэ монгол үндэстэн бүрэлдсэн юм9.

	БНМАУ-д бүрэлдэн буй болсон социалист Монгол үндэстний гол онцлог бол тэр нь феодалын байгууллын үеийн ястнаас шууд социалист үндэстэн болон цоо шинээр бүрэлдэн төлөвшсөн явдал мөн. Үндэстэн нь өөртөө нийгмийн зүйлийг агуулахын зэрэгцээ угсаатны зүйлийг (этническое) мөн нэгэн адил багтаадаг юм. Социалист монгол үндэстний бас нэг онцлог нь тэр бээр үндсэндээ монгол угсааны ястнуудаас бүрэлдэж байгаад оршино. Хувьсгалын өмнө овгийн харилцааны түвшинд эдийн засаг, соёлын талаар хоцрогдмол байсан казах ястны цөөнх нь хувь заяагаа монголын ард түмэнтэй нягт холбож, МАХН-ын үндэстний талаар явуулсан ленинч бодлогын ачаар нийгмийн дарлал мөлжлөгөөс чөлөөлөгдөн социалист монгол үндэстний салшгүй нэг хэсэг нь болсон юм.

	Улс орны эдийн засаг, нийгэм-улс төр, оюун санааны амьдралд гарсан эдгээр өөрчлөлт, социалист ололт амжилт нь тус орон 1960-аад оны эхээр хөгжлийнхөө шинэ үе социализмыг бүрэн байгуулах шатанд урган орох боломжийг буй болгосон юм. Чухам энэ үеэс социалист монгол үндэстний төлөвшил хөгжлийн шинэ, хоёр дахь үе шат эхэлсэн гэж үзэж болох юм. Энэ үеийн онцлог нь социалист монгол үндэстэн эдийн засаг, хэл, соёл, ухамсар ба сэтгэлзүй, нутаг дэвсгэрийн нэгэнт бүрэлдэн буй болсон нийтлэг дээр тулгуурлан цаашид эрчимтэй хөгжиж, социалист шинж төрхөө улам бүр тод илрүүлэн харуулах болсонд оршино.

	Тус оронд амжилттай байгуулагдаж буй социализмын материал техникийн бааз нь социалист монгол үндэстэн цаашид цэцэглэн хөгжиж социалист бусад үндэстэнтэй ойртон нягтрах шийдвэрлэх үндэс болж байна. Эдийн засгийн энэхүү нийтлэг бааз суурийн бэхжилт нь өнөөгийн монгол үндэстний СОциалист нэгдмэл соёл, аж байдлын нийтлэг шинжийг улам гүнзгийрүүлэх, түвшнийг нь дээшлүүлэх боломж олгож байгаа юм. БНМАУ, ЗХУ болон социалист бусад ах дүү орнуудын хооронд социалист эдийн засгийн интеграци улам гүнзгийрч байгаа нь социалист монгол үндэстэн социалист бусад үндэстэн ойртон нягтрах үйл явцыг хурдасгаж байна. Энэ явцад социалист үндэстний нэг чухал шинж бүхий интернационалч үзэл монгол үндэстний оюуны амьдрал, ертөнцийг үзэх үзэлд гүн бат шингэсээр байна.

	Өнөөгийн Монгол үндэстний соёлын нийтлэг байдал улам гүнзгийрэн хөгжиж, шинэ шинэ агуулгатай болсоор байна. Нэг талаар монголын олон ястны өвөрмөц соёлын шилдэг элементүүд нийт үндэстний соёлд нэмэр хандив болон орсоор байгаа бөгөөд нөгөө талаар үндэстний нэгдмэл соёл тэдэнд улам бүр хүртээл болж тэдний соёлын амьдралыг тодорхойлон хөтлөгч шинжтэй болж байгаа юм. Монгол үндэстний соёлын нийтлэг нь үндэснийхээ хэлбэрийг хадгалан хөгжихдөө ЗХУ, социалист бусад орны үндэстнүүдийн соёлын шилдэг ололт амжилтыг өөртөө байнга тусган авч баяжиж байна. Энэ нь монгол үндэстэн социалист бусад үндэстэнтэй зөвхөн эдийн засгийн салбарт төдийгүй мөн бусад хүрээнд ойртон нягтарч байгааг харуулах баримт мөн.      

	Социалист Монгол үндэстний нийтлэг шинжүүд нь улам гүнзгийрэн хөгжиж байгаагийн нэг нотолгоо бол нэгдмэл нэг шинж төрх, хэм хэмжээ, зарчим бүхий социалист аж төрөх ёс тус оронд нэгдмэл байдлаар хэвшин тогтож байгаа явдал мөн. Монгол үндэстний амьдралд хэвшин тогтсоор байгаа социалист аж төрөх ёс нь түүнийг социалист бусад үндэстэнтэй адилхан шинж төрхтэй болгож байна.

	Социалист Монгол үндэстний дээрх нийтлэг шинжүүд нь хоорондоо нягт харилцан нөлөөлтэй болж байгаа нь түүний нийгэм-улс төр, үзэл суртал, ёс суртахууны нэгдэл нягтралыг бүр ч бататган бэхжүүлж, цаашид цэцэглэн хөгжих дотоод хүч нөөц болж байна. Социалист Монгол үндэстний нийтлэг шинжүүд ийнхүү гүнзгийрэн нягтарч байгаагийн тод илрэл нь социалист эх оронч үзэл мөн юм. Социалист Монгол үндэстний бүрэлдэхүүнд багтан орж буй нийгмийн нийт анги бүлгүүд, ястан угсаатнуудын үзэл ухамсарт социалист эх орноо хайрлан хамгаалах, түүний хөгжил цэцэглэлтийн төлөө амь хайрлахгүй хөдөлмөрлөн тэмцэх зориг эрмэлзэл улам бүр шингэн хэвшиж байна.

	Социалист Монгол үндэстний цаашдын цэцэглэл, хөгжлийн баталгаа бол МАХН-ын ленинч мэргэн удирдлага, түүний шаргуу хөдөлмөр тэмцэл, эгнээний нэгдэл нягтрал, ЗСБНХУ болон социалист хамтын нөхөрлөлийн орнуудын үндэстэн ард түмний ах дүүгийн тусламж, тэдэнтэй тогтоосон найрамдал, хамтын ажиллагаа мөн.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“МОНГОЛЫН УГСААТНЫ ЗҮЙН УДИРТГАЛ” номын Оршил

	 

	МОНГОЛЫН УГСААТНЫ ЗҮЙН СУДАЛГААНЫ ТҮҮХЭН ТОВЧ

	 

	Эх орны түүхийн чухал бүрэлдэхүүн хэсэг нь үндэсний угсаатны зүйн мэдлэг билээ. Иймээс ч тус оронд хөгжиж байгаа түүхийн шинжлэх ухааны нэгэн салбар нь угсаатны зүйн судалгаа болсны дээр их дээд сургууль, зарим тусгай мэргэжлийн дунд сургуульд угсаатны зүйн хичээлийг үзэж байна. Тэрчлэн олон улсын монгол судлалын биеэ даасан чиглэл нь монголын угсаатны зүйн судалгаа мөний учир монгол судлалын мэргэжлийн гадаад оюутан, аспирант, мэргэжил дээшлүүлэгч, эрдэмтэн судлаач нар хийгээд монголоор зорчигч жуулчин гийчин хэн бүхний анхаарлыг тус салбар ихэд татдаг болжээ. Үүний хамтад БНМАУ болон ЗХУ, БНХАУ, бусад гадаад орны эрдэмтдийн монголын угсаатны зүйн талаар туурвисан бүтээл үлэмжхэн гарсан нь дурдсан сэдвийг нэгтгэн базаж товч тойм бичих боломжийг олгож байна. Тэгэхдээ уг зүйлийг угсаатны зүйн бүхий л судлагдахууны хүрээг хамруулан нэгмөсөн бичихэд удаан хугацааны нухацтай шинжилгээ, нөр ажиллагаа шаардагдах тул угсаатны зүйн асуудлаас түүвэрлэн юуны өмнө монгол угсаатны бүрэлдэхүүн, гарваль зүйн тухай өгүүлж, цаашдаа угсаа-нийгмийн болон угсаа-соёлын асуудлыг авч үзэх нь зүйтэй гэж санана. Ингэснээр толилуулан бүхий товч тойм нь оюутан сурагч, олон нийтэд монголын угсаатны зүйн тухай анхны мэдэгдэхүүнийг таниулах удиртгалын шинжтэй болно.

	Монголын угсаатны зүйн судалгаа нь дээр цагаас уламжлалтай, олон улсын ихэд сонирхдог салбар юм.

	XIX зууны Дунд үеэс эх суурь нь тавигдсан монголын угсаатны зүйн ухааны хөгжилд өнгөрсөн зууны сүүлч энэ зууны эхэн үеийн монголын нийгмийн байдал, угсаа соёл, ёс заншлын талаар үнэтэй мэдээ баримт бүрдүүлсэн Оросын жуулчин шинжээч нарын тэмдэглэл зохиол хийгээд эртний монголын тухай түүх-угсаатны зүйн холбогдолтой монгол нангиад, араб-перс, европ хэлний сурвалж бичгийг шинжлэх ухааны хэллэгт оруулан ашиглаж үлэмж сонин зохиол бүтээсэн орос зэрэг орны судлаач эрдэмтдийн бүтээлүүд нь чухал хувь нэмэр оруулсан байна. Ялангуяа оросын нэрт дорно дахиныг судлагч Н. Я. Бичуриний (Иакинф) нангиад сурвалж бичигт тулгуурлан бичсэн олон бүтээл, Оросын нэрт эрдэмтэн А. М. Позднеев, алдарт жуулчин Н. М. Пржевальский, Г. П. Потанин, М. В. Певцов, П. К. Козлов нарын замын тэмдэглэл болон нэрт жуулчин угсаатны зүйч Г. Е. Грумм-Гржиймайло, Орос-Зөвлөлтийн эрдэмтэн Б. Я. Владимирцовын түүх-угсаатны зүйн бүтээлүүд нэн ач холбогдолтой. Мөн дээхэн үед өрнөдөд гарсан түүхчдийн бүтээлүүдээс ихээхэн алдартай нь францын дорно дахиныг судлагч Д. Оссоны перс, араб, түрэг сурвалж чадмаг ашиглан бичсэн «Монголчуудын түүх» хэмээх зохиол бөгөөд энэ нь Монголын түүхэн угсаатны зүйн судалгаанд ач тус бүхий болно. Дээрх шинжээчид хийгээд тэднийг залгамжлагч олон орны монголч эрдэмтдийн бүтээл нь орчин үеийн монголын угсаатны зүйн судалгааны нандин сан хөмрөг болж байна.

	Монголчууд эртнээс нааш угсаа удам, хэв заншлаа тэмдэглэж бичсээр ирсэн нь монголд угсаатны зүйн ухааны хөгжих шимтэй хөрс болжээ. «Монголын нууц товчоо»-ноос эхлээд монгол сударчдын олон үед туурвисан түүхийн болон хууль эрхэмжийн бичиг, зан үйлийн горим сэлт нь монголын угсаатны зүйн судалгааны чухал сурвалж болж байна. Монголын угсаатны зүйн байдлыг нэлээд орчин үеийн аргаар нэгтгэн дүгнэж бичсэн хуучин монгол хүний бүтээл гэвэл Өвөр монголын эрдэмтэн Лувсанчойдонгийн 1918 онд бичсэн «Монголын зан аалийн ойлбор» хэмээх зохиол болно. Энэ зохиолд монголчуудын удам угсаа, аж ахуй, аж байдал, соёл, зан заншлыг дэлгэрэнгүй гаргажээ. Монголын түүхийн ухаанд марксист-ленинист арга судлал нэвтрэн дэлгэрч, феодалын түүх бичлэгийн уламжлалыг халан, түүхийг ард түмэнд үйлчлэгч жинхэнэ шинжлэх ухаан болгон хөгжүүлэх явцад орчин цагийн монголын угсаатны зүйн ухаан үүсэн төлөвшсөн билээ.

	Хувьсгалын эхэн шатны жилүүдэд монголын түүхийг нэгтгэн бичсэн нэлээд хэдэн ном нийтлэгдсэний дээр монголчуудын аж байдал, соёл, зан заншил угсаа гарлын тухай зохиолуудыг Б. Буянчуулган, Ө. Дорж, Г. Бадрах. X. Магсаржив, Ж. Цэвээн нар бичсэн бөгөөд эднээс Ж. Цэвээний «Дархад, Хөвсгөл нуурын урианхай, Дөрвөд Хотон, Баяд, Өөлд,Мянгад, Захчин, Торгууд Хошууд, Цахар, Дарьганга, Алтайн урианхай, Хасаг Хамниганы гарал үндэс байдлын тухай өгүүлэл» хэмээх сонин ном 1934 онд хэвлэгдсэн бөгөөд энэ нь монголын олон ястны гарлыг нийтэд нь шинжлэх ухааны үүднээс тайлбарласан анхны бүтээл болно. Мөн тэр үед Зөвлөлтийн монголыг судлах комиссын бүтээл хийгээд «Монголын аж ахуй» сэтгүүлд угсаатны зүйн холбогдолтой нэлээд олон өгүүлэл нийтлэгдэж байсан нь тус оронд угсаатны зүйн судалгаа хөгжихөд зохих хувь нэмэр болсон байна. 1940-өөд оны сүүлчээр Зөвлөлт Холбоот Улсын Шинжлэх ухааны Академиас БНМАУ-д угсаатны зүйн шинжилгээний анги ажиллуулан өргөн судалгаа хийсэн бөгөөд түүний үр дүн нь К. В. Вяткиагийн «Бүгд Найрамдах Монгол Ард Улсын монголчууд» гэсэн ном 1960 онд хэвлэгдэв. Энэ номд тус орны хүн ардын угсаатны зүйн байдлыг бүхэлд нь авч үзсэн байна. 1950—1960 аад онд Монголын түүхийн янз бүрийн сэдвээр гүнзгийрүүлсэн судалгааг явуулж, монголын түүхэн угсаатны зүйн талаар X. Пэрлээ, Ц. Доржсүрэн, Ш. Нацагдорж, Н. Ишжамц, Ч. Далай, С. Бадамхатан, Д. Гонгор нарын бүтээл гарсан билээ. Үүнээс угсаатны зүйч С. Бадамхатаны Цаатан, Дархад ястны тухай зохиол нь монголын ястан угсаатнуудыг нарийвчлан судлах туршлага болов. Түүнчлэн «БНМАУ-ын түүх» гурван боть зохиол гарсан ба «Угсаатны зүйн судлал» цуврал бичиг тогтмол нийтлэгдэх болсон нь монгол угсаатны түүхэн хөгжлийг ойлгох болон угсаатны зүйн мэдлэг дэлгэрүүлэхэд чухал ач холбогдолтой болов. 1970—1980-аад онд угсаатны зүйн мэргэжлийн боловсон хүчин төлөвшиж, БНМАУ-ын социалист ахуй бүрэлдэж буй асуудлыг нарийвчлан судалсны дээр түүхч эрдэмтэн Д. Гонгор, Н. Сэр-Оджав, X. Пэрлээ, С. Пүрэвжав нар эрт хожмын монгол, Түрэг угсаатны гарал үүслийн талаар сонирхолтой зохиолуудыг туурвисан байна. Ялангуяа Д. Гонгор, Г. Сүхбаатар нарын зохиол нь Монгол болон бусад хэлний сурвалжийг гарамгай ашигласан, бичгийн баримтаар гийгүүлэн эртний аймаг, ястныг судлах шилдэг жишээ болжээ. Мөн Г. Цэрэнханд, Г. Батнасан, X. Нямбуу, X. Сампилдэндэв нарын угсаатны зүйн бүтээлүүд нийтлэгдэв. Академич Б. Ринчений удирдлагаар боловсруулан 1979 онд нийтлүүлсэн «Монгол Ард Улсын угсаатны судлал — хэл шинжлэлийн атлас» нь монголын угсаатны судлал, хэл шинжлэлийн судалгааны өнөөгийн амжилтыг тусгасан онц чухал бүтээл болов.

	Эдүгээ Монголын угсаатны зүйчид тус оронд болж буй угсаатны явцын хөгжил, монголын ястнуудын угсаатны зүйн байдлыг нэг бүрчлэн судалж байна. Энэ ажлын нэгэн томоохон үр дүн нь Монголын (халхын) угсаатны зүйн тухай10 нэгэн сэдэвт зохиолыг боловсруулан бичсэн явдал юм. Ийнхүү манай оронд угсаатны зүйн ухаан амжилттай хөгжиж байна. Үүний зэрэгцээгээр Монголын судлал хөгжсөн улсуудад олон талын судалгаа хийгдэж байна. Үүнээс зарим жишээг дурдвал сүүлийн жилүүдэд Зөвлөлт-Монголын түүх-соёлын шинжилгээний хамтарсан экспедиц ажиллан дорвилог судалгаа хийж байгаагийн дээр ЗХУ-д угсаатны зүйч Г. Стратанович, X. Ральдин, Н. Л. Жуковская, Л. Л. Викторова нарын бүтээлүүд нийтлэгдсэн байна. Ялангуяа Л. Л. Викторовагийн «Монголчууд» хэмээх ажил нь монгол угсаатны гарал үүсэл, монголын соёлын залгамжлалын асуудлыг нягтлан шинжилсэн монгол судлалын дорвитой бүтээл юм.

	Тэрчлэн 50-аад оноос Унгар, Польш, Чехословак, БНАГУ-ын угсаатны зүйчид монголоор аялан судалгаа хийж монголын тухай ном товхимол нэлээдийг гаргасан байна.

	Мөн Франц, Англи, Америк, Япон, ХБНГУ-д монголын түүх угсаатны зүй, соёл-аж байдлын талаар янз янзын судалгаа хийгдэж ном, сэтгүүл олонтоо гарч байна. Нийтлүүлэн бүхий энэ номд монголын угсаатны зүйн дээрх бүтээлүүд хийгээд угсаатны зүйн тодорхой судалгаанд тулгуурлан монголын угсаатны зүйн байдлыг системчлэн гаргахад анхаарав. Тэгэхдээ энд асуудал бүрийг нарийвчлан үзэхийг тэр болгон үл хичээн, зоригдсон сэдвийг тоймлон хялбарчлан өгүүлэхийг чармайсан билээ.

	Чингэхдээ монголын угсаатны зүйн судалгааны түүх, ялангуяа БНМАУ дахь угсаатны зүйн шинжилгээний хөгжлийн талаарх бүтээлийг хэрээр ашиглав. Түүнчлэн БНХАУ-ын монгол судлаачдын бүтээлээс бололцоогоор танилцаж хэрэглэв.

	Монголын угсаатны зүйн ерөнхий асуудлын тухайт ном зохиолын нэрсийг зохиолын сүүлд хавсаргасан бөгөөд зарим тодорхой сэдвийн холбогдолтой зүйлийг номын дотор зохих газар нь дагалдуулав.

	Энэхүү оршил хэсэгт зөвхөн Монголын угсаатны зүйн түүхэн хөгжлийн тухай өгүүлсэн зарим бүтээлээс доор эшлэв.

